
Y DINESYDD 

 

Golygydd Mehefin 
Hywel Jones 

 
Cyfraniadau erbyn 27 Mai at: 
hywel.jones4@ntlworld.com 

07967 558462 
 

Y Digwyddiadur:  
Yr Athro E Wyn James 

JamesEW@caerdydd.ac.uk 
16 Kelston Road, Caerdydd, CF14 2AJ 

029 20628754 
 

Hysbysebion: 
Iestyn Davies 

iestynd@gmail.com 
15 Birchfield Crescent, Parc Victoria,  

Caerdydd, CF5 1AE 
07876 068498 

              
Tanysgrifiadau: 

Gwilym Dafydd (dros dro) 
eirianagwilym@gmail.com 

4 Coryton Rise, Yr Eglwys Newydd, 
Caerdydd, CF14 7EJ 

029 20657108 
 

Prif Ddosbarthwr:  
Arthur Evans 

Yr Eglwys Newydd.    
aloevans@icloud.com  

029 20623628  
 

www.dinesydd.cymru 
Cyhoeddir gan Bwyllgor y Dinesydd. 

Nodir hawl y golygyddion i gwtogi  
ar erthyglau yn ôl y gofyn. 

 
Argraffwyr:  

Serol Print, Castell-nedd 
Cysodydd: Dr Eirian Dafydd 

 
 
 

Ariennir yn rhannol  
gan 

Lywodraeth Cymru 
 
 

 
Y Cyfryngau Cymdeithasol 
Twitter: @DinesyddCdydd 

Facebook:  
www.facebook.com/YDinesydd 

Golygydd: 

Manon Phillips 

 
 
 
 
 

CABAN, Pontcanna 
CAFFI BLOC, Parc Fictoria 

CAFFI FFLOC, Heol Ddwyreiniol y Bontfaen  
CANT A MIL, 100 Whitchurch Rd. 

DERI  STORES, Rhiwbeina 
GRIFFIN  BOOKS, Penarth 

PAPERWEIGHT, 22 Wellfield Road 
SIOP FACH CAERDYDD, Arcêd Frenhinol 

Y FELIN, Yr Eglwys Newydd 
VICTORIA  FEARN  GALLERY, Rhiwbeina

Siopau lle gwerthir  

Y Dinesydd  

Tanysgrifiadau 2024-25 
 

Erbyn hyn mae’r flwyddyn ariannol newydd wedi hen 
gychwyn a diolch i bawb am eich tanysgrifiadau. 

Calonogol yw nodi bod yna rai tanysgrifwyr newydd ond 
yn anffodus mae mwy heb wneud felly am wahanol 
resymau. 

Rydw i ac Arthur wedi bod yn gwirio datganiadau banc. 
Mae’r ffigwr £15 yn ymddangos yn aml. Ond ceir o hyd 
(gormod!) o £8, £10 a £12. Fel rydym wedi dweud sawl 
gwaith ers mis Chwefror: £15 yw’r tâl blynyddol am gopi 
caled neu pdf a £25 pan fo rhaid i ni bostio copi caled.  

Mae nifer (gormod!) heb lenwi ffurflenni tanysgrifio ac 
amhosibl yw gwybod pwy yw ambell enw ar ddatganiadau 
banc! 

Ymddengys bod rhai wedi talu trwy’r banc ond heb lenwi 
ffurflen danysgrifio. Nid ydych ar restr unryw ddosbarthwr 
felly ni wyddom e.e. os ydych am gopi caled neu pdf. 

Rhowch wybod os gwelwch yn dda ac anfonwch air at 
eirianagwilym@gmail.com  

Diolch i bawb am eich cydweithrediad a’ch cefnogaeth. 
Diolch arbennig i ddosbarthwyr lleol sydd wedi bod o 
gymorth mawr gyda hwn yn y cyfnod diweddar.  

   Gwilym Dafydd (Tanysgrifiadau)  

Cyfarfod Blynyddol a Chinio  
Y Dinesydd 

Byddwn yn cynnal ein cyfarfod blynyddol eleni am 6:30 yn 
Pizzeria Villagio, yr Eglwys Newydd ar y 12fed o 
Fehefin.     Bydd yn gyfle i ddod at ein gilydd i edrych yn ôl 
ar weithgareddau’r flwyddyn ac i edrych ymlaen at y 
flwyddyn sydd i ddod a thrafod syniadau newydd.  Bydd 
pryd o fwyd i ddilyn am 7:30. 

Dyma estyn gwahoddiad cynnes i holl olygyddion, 
dosbarthwyr, cyfrannwyr cyson, aelodau pwyllgor, 
colofnwyr, darllenwyr a chefnogwyr Y Dinesydd. 

Os hoffech ymuno am fwyd bydd angen rhoi gwybod o 
flaen llaw trwy gysylltu gyda eirianagwilym@gmail.com er 
mwyn inni gael syniad o’r niferoedd. Byddai’n braf eich 
gweld chi yno! 

      Manon 

mailto:iestynd@gmail.com
mailto:aloevans@gmail.com
mailto:eirianagwilym@gmail.com
mailto:eirianagwilym@gmail.com

Colofn G.R. 

“Gwn ei ddyfod fis y mêl’”  

Daeth eto fis y blodau / Yr heulwen a’r cawodau” 
meddai’r hen gân fadrigal am fis Mai tra mae’r bardd 
Eifion Wyn yn llawenhau gan ym mis Mai y cafodd ei 
eni a chroesewir y mis yn ei delyneg gyda’r geiriau 
“Gyda dydd fy ngeni innau / Gwyn fy myd bob tro y 
dêl.” Dyma’r mis hefyd pan welir carpedi o Glychau’r 
Gog yn harddu ein gerddi, parciau a choedwigoedd a 
chyffrowyd y bardd R Williams Parry i sôn am y “gwyllt 
atgofus bersawr” a greir gan y blodau hyn. Tra mae 
dyfodiad y gog i’n plith yn arwydd bod yr haf ar ei 
ffordd ac yn un o’i gerddi mae Ceiriog yn sôn am 
glywed y gog ar ei ffordd adre. Felly, gyfeillion 
byddwch lawen a byw mewn gobaith am haf hyfryd 
wedi’r holl law sy wedi ein digalonni am gymaint o 
amser! 

Y mis diwethaf bu farw Zonia Bowen yn 97 oed 
sef gwraig Geraint Bowen y bardd, y cyn 
Archdderwydd a’r Arolygwr Ysgolion. Ar un adeg bu’r 
teulu yn byw yn Rhiwbeina cyn dychwelyd i fyw yn y 
gogledd a byw ym mhentre’r Parc ger y Bala. Yn 1967 
oherwydd agwedd negyddol Sefydliad y Merched tuag 
at y Gymraeg penderfynodd Cangen y Parc dan 
arweiniad Zonia Bowen adael y sefydliad a sefydlu 
Merched y Wawr. Hi odd ysgrifennydd cenedlaethol 
cyntaf y Mudiad a golygydd cyntaf y Cylchgrawn Y 
Wawr. Un o Swydd Efrog odd hi a dechreuodd 
ddysgu’r Gymraeg tra roedd yn astudio am radd yn y 
Ffrangeg ym Mhrifysol Bangor. Cyhoeddodd ei 
hunangofiant “Dy bobl di, fydd fy mhobl i” nôl yn 2015. 
Erbyn hyn mae dros bum mil o aelodau gan y Mudiad. 
Mae ei hŵyr y canwr gwerin adnabyddus Gwilym 
Bowen Rhys newydd ddychwelyd o daith ganu yn y 
Wladfa.  

Un arall a fu farw y mis diwethaf odd y 
cymwynaswr Syr Ian Stoutzker yn 95 oed. Cafodd ei 
eni yn Llundain yn 1929 a bu ei dad yn gantor yn 
Synagog Canol Llundain ac roedd ei fam Dora yn 
dysgu’r piano a chanu ac yn hannu o Dredegar. Yn 
ystod y rhyfel cafodd ei anfon i aros hefo’i deulu yn 
Nhredegar a bu’n ddisgybl ar un adeg yn Ysgol 
Uwchradd Tredegar. Wnaeth o ddim anghofio ei 
wreiddiau Cymreig a rhoddodd rodd anrhydeddus i 
Fand Pres Tredegar ac yn 2013 rhoddodd rodd o 
£500,000 i’r Coleg Cerdd a Drama yng Nghaerdydd ar 
gyfer codi neuadd gyngerdd yn yr adeilad sef Neuadd 
Dora Stoutzker er cof am ei fam.  

Cymwynaswr arall a fu farw hefyd y mis diwethaf 
yn 82 oed odd David Gravell, Cydweli sef Cadeirydd 
Cwmni Ceir Gravells yn y dre honno. Bu’r teulu hwn 
yn gefnogol i lawer o achosion Cymreig megis Clwb 
Rygbi’r Scarlets, yr Eisteddfod Genedlaethol, Coleg 

Llanymddyfri ac ati. Bu Tom Gravell, Sylfaenydd y 
Cwmni ac yn dad i David yn gefnogol hefyd i achos y 
Wladfa ym Mhatagonia a buodd yn ymwelydd cyson 
â’r Wladfa dros y blynyddoedd ac yn aelod gweithgar 
a hael o Gymdeithas Cymru-Ariannin.  

Mae tîm pêl-droed dinas Wrecsam “ar y blaen” go 
iawn ers mis rwan ar ôl curo tîm Forest Green 6-0, 
sy’n golygu eu bod yn codi i gynghrair uwch arall y 
tymor nesa. Mae’r ddinas wedi ei chyffroi’n lân a daw 
deng mil o gefnogwyr y tîm i’w cefnogi ymhob gêm 
gartre! Go dda Wrecsam! Tybed a lwyddan nhw i godi 
i Gynghrair Uwch eto erbyn i’r Eisteddfod 
Genedlaethol ddod i Wrecsam yn 2025! 

Dan ni’n byw mewn oes yn llawn pryder, 
ansicrwydd a chyni ac yn ddiweddar mae cwtogi ar yr 
arian sy ar gael i gefnogi ein Llyfrgell Genedlaethol, Yr 
Amgueddfa Genedlaethol, Y Cwmni Opera ac ati a 
gwelir llawer o siopau, bwytai, y tafarndai, cwmnïau, y 
capeli ac eglwysi yn cau. Trist ydy gorfod cofnodi bod 
hen eglwys Ann Griffiths yr emynydd enwog wedi ei 
rhoi ar werth gan yr Eglwys yng Nghymru. Yn yr 
eglwys hon ym mhentre Llanfihangel-yng-Ngwynfa ym 
Mhowys, cafodd Ann Griffiths ei bedyddio a phriodi 
ynddi ac mae ei bedd ym mynwent yr eglwys. 
Cyfrannodd nifer o emynau a genir hyd heddiw yng 
nghapeli ac eglwysi’r wlad a hwyrach yr enwocaf 
ohonyn nhw ydy’r emyn “Wele’n sefyll rhwng y 
myrtwydd” ar y dôn Cwm Rhondda. Siomwyd llawer o 
glywed am werthu’r eglwys hanesyddol hon ac o 
ganlyniad i brotestiadau o bob cwr o’r wlad 
penderfynwyd gohirio’r gwerthu am flwyddyn er mwyn 
i bobl gael amser i ystyried a bydd modd achub yr 
eglwys hanesyddol hon.  

Yn ddiweddar gwyliais i’r gyfres ar S4C lle bu Beti 
George a Huw Stephens yn ymweld â gwahanol 
westai moethus yng Nghymru ac yn y rhaglen gyntaf 
aethon nhw i westy moethus y Pale ger y Bala lle bu’r 
Frenhines Fictoria a Winston Churchill yn aros ar un 
adeg. Cofiais i flynyddoedd yn ôl i lond car ohonyn ni 
fynd i’r Pale i gael te a scons jam a hufen yn y lolfa 
ysblennydd a bues i’n ddigon ffôl i gynnig talu dros 
bawb. Costiodd ffortiwn i mi! Mae’r gwesty wedi ei 
werthu erbyn hyn am chwe miliwn o bunnoedd! 

Mae’r haf yn gyforiog o ddigwyddiadau rhwng 
pawb a phopeth a bydd hi’n anodd cefnogi ymhob 
man. Ond yr un nesaf i edrych ymlaen ato ydy 
Eisteddfod yr Urdd ym Meifod ym Mhowys dros y 
cyfnod Mai 27 i’r cyntaf o Fehefin. Byddaf o flaen y 
teledu am wythnos gyfan yn gwylio’r holl 
ddigwyddiadau! Felly, lwc dda i bawb o Gaerdydd a’r 
Fro fydd yn cystadlu ynddi! 

Cafodd  y  Parchedig Ganon  Aled  Edwards  groeso  
cynnes  pan  ymwelodd  â`r  gangen  ym  mis  Ebrill. 
Brodor  o  Drawsfynydd  ym  Meirionnydd  yw  Aled. 
Bu`n  ficer  ym  Mhen Llŷn  cyn  
symud  i  Eglwys  Dewi  Sant  yng  
Nghaerdydd  yn  y  90au. Wedi  
hynny  bu’n  Brif  Weithredwr  
Cytûn, sef  Eglwysi  Ynghyd  yng  
Nghymru. 

Bu  parch  at  gyd-ddyn  yn   
ddolen  gyswllt  drwy  gydol  ei  
yrfa, ac  yn  sgîl  datganoli  daeth  
y  cyfle,  gyda  chefnogaeth  y  
Senedd, i  greu  perthynas  rhwng  
ffydd  a  gwleidyddiaeth, drwy  
ddod  â  chymunedau  o  wahanol  
ffydd  at  ei  gilydd. 

Mae  Aled  yn  falch  iawn  bod  
Cymru  yn  Genedl  Noddfa. Roedd 
yn  flaengar  wrth  groesawu  
ffoaduriaid. Enghraifft  o  hyn  oedd  
hyrwyddo  cynllun  a  oedd  yn  
galluogi  meddygon  o  Syria  i  ail  
hyfforddi  er  mwyn  gweithio  yn  y  
Gwasanaeth  Iechyd. Bu`n  sôn  

hefyd  am  y  croeso  a  roddwyd  i  deuluoedd  o  
Afghanistan  wrth  iddyn  nhw  ymgartrefu  yng  
Nghanolfan  yr  Urdd  yn  y  Bae. Dyma`r  prosiect  y  
mae  e`n  fwya’  balch  ohono. 

Ar  ôl  ymddeol,  mae  Aled  wedi  ymgymryd  â`r  
gwaith  o  fod  yn  Gadeirydd  Parc  Cenedlaethol  
Bannau  Brycheiniog, lle  mae`n  hybu`r  Gymraeg. 
Penderfynwyd  defnyddio`r  enw  Cymraeg  fel  enw  
swyddogol  awdurdod y Parc  ac  mae`r  logo  newydd  

yn  cynnwys  coron  y  Brenin  
Brychan. 

Diolchodd  Eirian  Dafydd  i  
Aled  am  ei  sgwrs  ddiddorol  
a’n  cymhellodd  i  feddwl  sut  
dylem  ofalu  am  ein  gilydd  yn  
y  byd  cyfoes. 

Bydd  cyfarfod  mis  Mai  ar  
y  cyd  â  Gŵyl  Radur, pan  
fyddwn  yn  croesawu  Ian  
Gwyn  Hughes, Pennaeth  
Cysylltiadau  Cyhoeddus  a  
Diwylliant  Cymdeithas  Pêl- 
droed  Cymru. Cynhelir  y  
cyfarfod yn  Ysgoldy  Eglwys  
Crist, Heol  Isaf, Radur  am  7.30 
pm  ar  8  Mai a  bydd  yna  
groeso  i  bawb. Tocynnau  £5, 
ond  am  ddim  i  aelodau`r  
gangen. 

Ar Nos Lun 15 Ebrill, croesawyd pawb gan ein 
Cadeirydd Shirley Williams ac adroddwyd bod y 
Gymdeithas wedi trosglwyddo £1000 mewn gwobrau 
ar gyfer Eisteddfod Rhondda Cynon Taf, yn benodol 
Gwobr y Fedal Ryddiaith, Yr Emyn Dôn a’r Unawd.    

Ein siaradwr gwadd oedd Geraint Rees, cyn 
Bennaeth Ysgol Plasmawr,  oedd yn adnabyddus iawn 
i nifer o rieni yn y gynulleidfa. Dewisiodd Geraint y 
testun “Taith Gymreig o amgylch Lloegr” a 
chyflwynodd i ni y llinyn arian o leoliadau yn Lloegr a 
oedd ag arwyddocâd hanesyddol yn enwedig yn y 
cyfnod yn syth ar ôl cwymp Llywelyn ein Llyw Olaf - 
ffeithiau dirgel i ni fel Cymry! Yn sicr mae deunydd llyfr 
diddorol yma, a gobeithio y cawn weld ffrwyth yr 

ymchwil mewn print yn o fuan! Diolchwyd iddo gan 
Judith Poulson ac fe’i llongyfarchwyd am lwyddo i 
weu’r straeon, y digwyddiadau  a’r lleoliadau yn un 
cyfanwaith, ac am gynnwys gwybodaeth nad yw’n 
cael ei gynnwys wrth ddysgu hanes yn ein hysgolion. 

Noson Cyri a Cwis 

Daeth nifer ardderchog i fwynhau Noson o Gwis a 
Chyri yn neuadd y “Rec” Rhiwbeina. Tomos Morse, 
gyda chymorth parod Aneurin a Bleddyn oedd yn 
gyfrifol am y cwestiynau, ac roedd ộl paratoi manwl ar 
y tasgau. Roedd amrywiaeth eang o gwestiynau ar 
gyfer pob bwrdd, a’r cwestiynau yn amrywio o’r lleol i 
bedwar ban y byd. Roedd y rownd lluniau o bobl a 
chysylltiadau lleol yn profi yn gryn her i rai ohonom! Ar 
ddiwedd y noson o gystadlu brwd a chyfeillgar, 
nodwyd mai bwrdd Cwins Caerdydd oedd yn 
fuddugol. Diolchwyd yn arbennig i Tomos Morse am 
greu noson hwyliog ac eang ei hapêl a nodwyd bod y 
noson wedi codi arian sylweddol ar gyfer Apêl 
Eisteddfod Rhondda Cynon Taf. 

Merched y Wawr  
Bro Radur 

Parchg Aled Edwards 

Cymdeithas Gymraeg 
Rhiwbeina 

Shirley, 
Judith a 
Geraint   

Tomos, Aneurin a 

Bleddyn 

Colofn Natur 

Gethin Jenkins-Jones 

Sut i dynnu lluniau o adar?  

Adolygiad llyfr ar ffotograffiaeth adar 

Nawr bod y gwanwyn wedi cychwyn o’r diwedd - ac 
felly'r tymor arolygon adar sy’n nythu - rydw i wedi 
dychwelyd i Gaerdydd o Fangor am dair wythnos i 
gynnal diwrnodau hyfforddi yma. Tra o’n i’n torheulo ar 
ddydd braf tua wyth pythefnos yn ôl yn mwynhau’r 
adar yng ngardd fy rhieni, sylweddolais mai ond 
ambell waith yn ystod fy ugain mlynedd o adara yr wyf 
wedi camu i fyd ffotograffiaeth a 
chymryd lluniau o adar, (a phob tro 
efo’r un camera o’r 2000au rydw i’n 
berchen arno ers dyddiau ysgol!). 
Mae ffotograffiaeth yn sicr yn 
boblogaidd iawn ymysg cymuned 
adarwyr Prydain, ac i ddysgu mwy am 
y sgil, yr wythnos ddiwethaf bûm yn 
darllen llyfr newydd y RSPB am 
ffotograffiaeth adar yr ardd gan Mark 
Carwardine. Roeddwn â diddordeb i 
weld pa mor dda fyddai'r llyfr yn 
darllen i ddechreuwr fel fi, ac a 
fyddai'n fy ysbrydoli i gymryd rhan yn 
y gweithgaredd poblogaidd hwn. 
Roeddwn yn hoff iawn o’r llyfr, felly 
heddiw dwi am roi adolygiad cyflym i 
chi rhag ofn eich bod yn meddwl am 
godi eich camerâu yn ystod gwanwyn 
a haf eleni. 

Roeddwn yn falch o ddarllen neges glir Mark ar 
gychwyn y llyfr nad yw’n angenrheidiol i chi deithio i 
leoliadau pell ac egsotig i dynnu lluniau effeithiol. Gall 
canolbwyntio ar adar eich gardd yng Nghaerdydd fod 
yn ffynhonnell wych o fwynhad, yn ogystal ag arfer 
llawer mwy cyfleus i ymarfer eich sgiliau 
ffotograffiaeth. Cyn belled â'ch bod yn cofio nifer fach 
o egwyddorion craidd, gallwch gymryd lluniau o 
ansawdd proffesiynol ar garreg eich drws. I bwysleisio 
hyn, mae ffotograffau yn y llyfr yn bennaf yn dod o 
ardd Mark, ac roeddwn yn arbennig o hoff o weld ei 

luniau ‘drwg’ pwrpasol, sydd yna i atgyfnerthu ei 
awgrymiadau ar beth i beidio â gwneud wrth gychwyn. 

Mae'r tudalennau yn llawn tactegau defnyddiol i 
gyfoethogi eich sgiliau ffotograffiaeth, yn ogystal ag 
ambell dric i wneud i'ch lluniau edrych fel petaent 
wedi'u tynnu yn ystod 'oriau aur' y dydd - pan fo’r 
golau naturiol ar ei orau i gymryd lluniau effeithiol. 
Mae yna hefyd adran ar dynnu ffotograffau trawiadol 

trwy gynhyrchu eich ‘glaw artiffisial’ 
eich hun – er, rhaid cyfaddef ar ôl y 
gaeaf rydym newydd ei gael rwy’n 
meddwl y byddaf yn rhoi pas i’r tric 
hwnnw yn y dyfodol agos! 

Mae’r llyfr hwn yn sicr yn 
addas i ddechreuwyr, efo steil 
sgwennu Mark yn dod ar draws fel 
mentor cyfeillgar yn rhoi 
awgrymiadau wrth eich ochr. I’r rhai 
ohonoch sy’n gwbl newydd, fodd 
bynnag, byddwn o bosib yn 
argymell i chi ddarllen y tudalennau 
geirfa yn y cefn cyn dechrau’r llyfr, 
gan y gall fod yma eiriau ac 
ymadroddion sy’n anghyfarwydd i 
chi. Cefais fy synnu braidd hefyd o 
beidio â gweld unrhyw ddiagramau 

o gyfarpar camera neu ategolion, er wrth gwrs mae 
gennym ein ffonau a/neu ein gliniaduron i edrych ar 
unrhyw gyfarpar sydd ddim yn gyfarwydd i ni. 

Yn gyffredinol, mwynheais y llyfr hwn yn fawr a 
byddwn yn ei argymell i'r rhai sy'n dymuno datblygu eu 
sgiliau ffotograffiaeth. Yn sicr, wnes i werthfawrogi'n 
well y sgil o dynnu lluniau o safon dda sydd, fel popeth 
mewn bywyd, yn ddibynnol ar lawer iawn o ymarfer ac 
amynedd i'w meistroli. Gydag awgrymiadau defnyddiol 
Mark, byddwch yn sicr o wella yn gyflym, ac edrychaf 
ymlaen i’w hystyried y tro nesaf y bydda i efo fy 
nghamera wrth fwynhau adar fy ngardd. 

Digwyddiadau Cymraeg Gŵyl Radur 

Cofiwch am ddwy noson Gymraeg yn arlwy Gŵyl Radur eleni.  

Ar nos Fercher, 8 Mai fe fydd Ian Gwyn Hughes, Pennaeth Cysylltiadau Cyhoeddus Cymdeithas 
Bêl-droed Cymru yn rhoi sgwrs yn Ysgoldy Newydd Eglwys Crist, Radur am 7.30pm. Mae’r 
cyfarfod wedi ei drefnu gan gangen Bro Radur o Ferched y Wawr. Tocynnau: £5 wrth y drws. 

Wythnos yn ddiweddarach ar nos Fercher, 15 Mai, bydd Cwmni Drama Cwmni Caerffili yn 
cyflwyno drama newydd y Parchg. Denzil John, ‘Gaeaf yn Troi’n Haf’ yn Neuadd Gymuned 
Treforgan am 7.30pm. Tocynnau: £8 i aelodau a £2 i ddisgyblion ysgol. 

Mae Ysgol Pencae wedi bod yn fwrlwm o weithgarwch 
dros y misoedd diwethaf wrth i’n disgyblion dderbyn 
profiadau dysgu amrywiol yn ogystal â chymryd rhan 
yn frwd mewn llu o gystadlaethau chwaraeon ac 
Eisteddfodau lleol. O’r maes chwarae i’r llwyfan, mae 
ein disgyblion wedi arddangos eu doniau gan ddod â 
balchder i gymuned ein hysgol.  
 

Eisteddfod Ysgol 
Cawsom wledd o berfformiadau yn ystod ein 
Heisteddfod Ysgol gyda chystadlu brwd rhwng 
llysoedd Teilo, Cybi, Illtud a Dewi. Hoffwn longyfarch 
holl blant yr ysgol am eu gwaith caled yn ystod y 
diwrnod ac wrth fynd ati i gyflwyno eu gwaith 
ysgrifenedig. Penllanw’r Eisteddfod oedd cadeirio 
bardd buddugol Blwyddyn 6. Llongyfarchiadau mawr i 
ti Gruff. 
 

Eisteddfod yr Urdd 
Rydym yn falch iawn o holl blant ysgol Pencae a fu’n 
cystadlu yn yr Eisteddfodau Cylch a Sir yn ddiweddar. 
Roedd yna gynrychiolaeth arbennig o’r ysgol yn yr 
Eisteddfod Sir wrth i griw’r Parti Unsain, y Parti Cerdd-
Dant a’r Cyflwyniad Dramatig gystadlu. Yn ogystal â’r 
grwpiau, fe fu unigolion yn cystadlu gyda Cadi 
Williams yn perfformio yn y gystadleuaeth Llefaru 
Unigol i flynyddoedd 2 ac iau a bu Trystan Williams yn 
cystadlu gyda’r Unawd Cerdd Dant. Unwaith eto, 
rydym yn hynod o falch o’n disgyblion. 
 

Chwaraeon 
Mae wedi bod yn gyfnod prysur gyda’r timau rygbi a 
phêl-droed wrthi’n frwd yn cystadlu. Llongyfarchiadau 
i’r tîm pêl-droed 5 pob ochr aeth ymlaen i gystadlu yn 
y rownd gynderfynol yn nhwrnamaint Pêl-Droed Urdd 
Caerdydd a’r Fro. Yn ogystal â’r bechgyn fe fu’r 

merched yn cystadlu’n frwd yn nhwrnamaint Merched 
Caerdydd a’r Fro gan fwynhau’r profiad o gystadlu. Yn 
ogystal â hynny mae’r timoedd rygbi wedi cael gemau 
cystadleuol iawn yn erbyn Ysgol Treganna, Ysgol 
Melin Gruffydd ac Ysgol Howardian. Heb os, 
uchafbwynt y tîm rygbi hyd yn hyn oedd ennill 
Twrnamaint rygbi 10 bob ochr Caerdydd a’r Fro. Mae’r 
tîm yn mynd ymlaen i gystadlu yn nhwrnamaint 
cenedlaethol 10 bob ochr. (gweler  y llun ar y clawr) 
Wythnos Cymreictod 
Eleni, yn ystod ein hwythnos Cymreictod, trefnwyd llu 
o weithgareddau i’n disgyblion er mwyn ehangu eu 

dealltwriaeth o ddiwylliant arbennig ein gwlad. 
Fe ddaeth Nia Morais, Bardd Plant Cymru, a 
'Mewn Cymeriad' i gynnal gweithdai gyda 
Blynyddoedd 5 a 6 ac fe ddaeth Tudur Phillips i 
mewn i gynnal sesiynau twmpath arbennig. 
Roedd arogl cawl blasus yn llenwi’r Adran Dan 7 
wrth iddynt baratoi a choginio cawl blasus. 
 
 

PBuzz 
Ers dechrau'r flwyddyn, mae disgyblion 
Blwyddyn 3 wedi bod yn ymarfer yn gyson 
gyda'u hofferyn newydd, Y PBuzz. Ar ôl 
cyfnodau o ymarfer, cafwyd cyfle i'r disgyblion i 
arddangos eu sgiliau drwy berfformio mewn 
cyngerdd arbennig gyda dros 500 o blant y 
ddinas. Roedd y profiad yn un pwerus, gan eu 
bod yn dangos eu sgiliau newydd gan ysbrydoli 
a chyfareddu'r gynulleidfa. Mae'r profiad hwn 
wedi rhoi hyder i'r disgyblion yn eu 
perfformiadau ac wedi eu hannog i barhau i 
ddatblygu eu doniau cerddorol. 
 

Cynghrair Lego 
Mae disgyblion Blynyddoedd 5 a 6 wedi bod yn 
brysur yn ddiweddar yn creu a rhaglenni 
robotiaid lego er mwyn datrys problemau a 
chwblhau amrywiaeth o dasgau. Bu’r disgyblion 
yn cystadlu yn rhanbarthol yn rownd Caerdydd 
a’r Fro gan ddod yn fuddugol. 

Ysgol Pencae 

Buddugwyr Cynghrair Lego 



7 

Diwrnod Jac Bach 

Dathlwyd Diwrnod Jac Bach a drefnwyd gan ein 
Chweched dosbarth ar ddydd Gwener, 2 Chwefror a 
chasglwyd £680 tuag at yr elusen.  Bu’r chweched 
dosbarth ar y stondinau yn gwerthu losin a siocled a 
chreu cystadleuaeth dyfalu enw’r tedi.  Yn ogystal â 
hyn bu’r staff yn cymryd rhan mewn cystadleuaeth 
pobi’r gacen orau, a chafodd Mr Chidley fodd i fyw yn 
blasu'r holl ddanteithion.  I goroni’r prynhawn daeth 
dynion dewr y staff i’r adwy i gael “waxio” eu coesau 
yn arbennig at yr achos.  Diwrnod da iawn yn casglu 
arian at achos agos iawn at ein calonnau ni yma. 

Yn ogystal â hyn cerddodd pum merch o flwyddyn 12 i 
fyny Pen y Fan ddydd Sul, 3 Mawrth. Diolch i Chloe 
Prosser, Chloe Nash. Kayleigh Nash, Sophie Evans 
ac Elouise Hayes-Knight am fentro’r mynydd i godi 
mwy o arian at elusen Jac bach. Roedd hi’n fore oer 
iawn gyda’r bannau wedi’u gorchuddio gan flanced 
wen o eira. Da iawn chi ferched! 

Dyniaethau 

Yn ystod hanner tymor mis Chwefror aeth yr Adran 
Hanes a grŵp o ddisgyblion Blwyddyn 10 a Blwyddyn 
11 sy’n astudio Hanes i Ferlin i ymweld â nifer o 
atyniadau hanesyddol.  Rhai o'r atyniadau oedd 
Gwersyll Crynhoi Sachsenhausen, amgueddfa 
Checkpoint Charlie, Tŵr Teledu Berlin, Carchar Stasi, 
Amgueddfa Sbïo Berlin a llawer mwy.  Cafwyd amser 
bendigedig a’r disgyblion wedi mwynhau cael y profiad 
gwych yma.  

Ar ddydd Gwener, 22 Chwefror, daeth Alun Cairns AS 
i ymweld â’n Senedd ysgol yn ogystal â disgyblion yr 
Adran Wleidyddiaeth.  Cawsom sesiwn cwestiwn ac 
ateb difyr iawn am nifer o destunau cyfoes gan 
gynnwys yr etholiad cyffredinol eleni.  Profiad gwych 
i’n disgyblion ni, a diolch i Alun Cairns.  

Ar ddydd Mercher 28 Chwefror, bu criw o flwyddyn 8 
yn ymweld â Pharc Treftadaeth y Rhondda.  Taith 
hynod o ddiddorol sy’n cyd-fynd â’r uned o waith ar y 
Chwyldro Diwydiannol rydym yn ei astudio.  Cafwyd 
amser gwych gan ein disgyblion wrth iddynt ddysgu 
sut oedd y diwydiant glo'n gweithio yn 19eg ganrif. 

Trip i Aston Martin 

Bu criw o ddisgyblion Blwyddyn 12 sy’n astudio 
Peirianneg, Ffiseg a Dylunio Cynnyrch ar daith draw i 
ffatri Aston Martin, Sain Tathan. Roedd y daith yn  
rhan alwedigaethol o'u cyrsiau ac yn brofiad gwych 
cael gweld peirianneg, ffiseg a dylunio yn plethu i 
gynhyrchu rhai o geir drytaf y byd. Roedd hyd yn oed 
cyfle i weld car newydd y Brenin Charles. Braint oedd 
cael taith o amgylch y ffatri a hyfryd cael gweld yr holl 
sgiliau arbenigol ar waith ac mor lleol i ni yn y Fro. 

Gardd yr Hafan 

Bu cwmni peirianneg lleol, “Volos” yn adnewyddu 
gardd yr Hafan fis diwethaf. Fel rhan o’u gwaith yn y 
gymuned leol, fe drefnodd “Volos” bod gweithwyr o 
gwmni “Kordel” yn adnewyddu ardaloedd yn yr ardd. 
Mae un o’n cyn ddisgyblion Leo Marsh yn gweithio i 
“Volos” a Leo oedd yn gyfrifol am gydlynu’r gwaith 
yma dros wyliau’r Pasg. 

Roedd yr ardd wedi mynd i edrych yn drist ac roedd 
angen adnewyddu’r gwlâu blodau, tacluso’r planhigion 
a chreu ardal ddiogel. Hefyd roedd angen adeiladu 
grisiau i fynd o’r Hafan i mewn i’r ardd.  

Mae disgyblion yr Hafan wedi bod wrthi drwy’r 
flwyddyn yn coginio bisgedi er mwyn codi arian ar 
gyfer y prosiect ac fe fydd yr arian a godwyd yn cael ei 
ddefnyddio i brynu meinciau a byrddau fel bod 
disgyblion yn gallu mwynhau’r ardd. 

 

Ysgol Bro Morgannwg 

Wythnos STEM  

Trefnwyd wythnos o weithgareddau STEM yn yr ysgol 
yn ystod tymor y Pasg. Bu’n gyfle gwych i ddatblygu 
sgiliau cyd-weithio, datrys problemau a dyfalbarhau i’r 
holl ddisgyblion. Gwelwyd prosiectiau amrywiol iawn 
yn arbrofi gyda thrydan, dŵr a Lego WeDo i enwi rhai.  

Sioe gan ‘Mewn Cymeriad’ 

Ar Mawrth 20fed,  cafodd Blwyddyn 4 y cyfle i 
fwynhau sioe diddorol a hwyliog am Llywelyn ein Llyw 
Olaf. Dysgodd y disgyblion lawer am yr hanes ac 
roedd digon o gyfleuoedd i ymuno â’r Sioe a datblygu 
sgiliau actio. Diolch #Mewncymeriad  

Popeth yn Wyrdd a ‘Trees for Change’  

Thema Blwyddyn 4 y tymor yma yw ‘Popeth yn 
Wyrdd’. Mae’r disgyblion wedi dysgu llawer am 

effeithiau newid hinsawdd ar y byd a phenderfynodd y 
disgyblion i gymryd rhan yn y cynllun ‘Trees for 
Change’. Aethant ati i drefnu gweithgareddau hwyliog 
gan lwyddo i godi £62. Mae’r arian bellach wedi cael 
ei ddefnyddio i blannu dros 300 o goed yn Kenya.  

Gweithdy Techno Camps 

 Mae blynyddoedd 3,4,5 a 6 wedi mwynhau’r cyfle i 
ddatblygu eu sgiliau codio wrth gymryd rhan mewn 
gweithdai defnyddiol am microbits. Maent hyd yn oed 
wedi defnyddio’r microbits i gymharu tymheredd 
arwynebeddau gwahanol ar yr iard fel o arolwg iard 
microbits. Diolch Technocamps. 

Met Caerdydd  

Yn ystod yr hanner tymor diwethaf, mae Blwyddyn 6 
wedi mynychu sesiynau ymarfer corff ym Mhrifysgol 
Met Caerdydd. Mae’r disgyblion wedi mwynhau pob 
eiliad o ddysgu sgiliau chwaraeon newydd o dan 
hyfforddiant y myfyrwyr a chael profiad o ddefnyddio’r 
cymwysterau gwych sydd yno. 

Ysgol y Berllan Deg 

Yr Archdderwydd Dyfed a Dr Elin Jones. 

Â chanrif ers i'r Archdderwydd Dyfed farw a chael ei 
gladdu mewn bedd urddasol ym Mynwent Cathays, 
Caerdydd aeth yr hanesydd Dr Elin Jones ati i ddwyn i 
gof hynt a helynt Evan Rees. Ar nos Wener, 12fed 
Ebrill esboniodd sut iddi etifeddu'r hawlfraint i’w 
bapurau niferus gan amlinellu’r cysylltiadau teuluol 

sy'n gefndir i'r gymynrodd anghyffredin hon, a'r gwaith 
a wnaeth hyd yn hyn ar y 12 bocs o ddogfennau sy'n 
hawlio ei sylw yn y Llyfrgell Genedlaethol. Dyma fardd 
a enillodd gadair y genedlaethol bedair gwaith gan 
gynnwys Eisteddfod Fawr y Byd, Chicago. 
Olrheiniwyd ei yrfa o fod yn löwr wyth mlwydd oed yn 
un o byllau Aberdâr i’w ordinhad a’i gyfnod yng 
Nghaerdydd. Bu’n Archdderwydd o 1905 hyd at 1923 
a chyfeiriwyd ato gan lawer fel "brenin Cymru". Fel 
nododd Dr Elin, er ein bod yn dal i ganu rhai o'i 
emynau, ychydig iawn sy'n darllen ei farddoniaeth 
heddiw. Bydd Cymrodorion Caerdydd yn sicr o’i gofio 
yn dilyn cyflwyniad difyr yng nghyfarfod ola’r tymor. 

Cymrodorion Caerdydd 

Darlunio'r Dyfodol:  
Ffotograffau o Gymru, yr Alban a 

Chatalwnia 
Arddangosfa yn Senedd Cymru 22.5.24 

Llun o beth fyddech chi’n ei 
dynnu i gyfleu eich agwedd tuag 
at annibyniaeth? Dyna gwestiwn 
canolog prosiect sy’n defnyddio 
ffotograffiaeth i ddeall sut mae 
pobl yn meddwl am 
annibyniaeth yng Nghymru, yr 
Alban a Chatalwnia. Prosiect 
amhleidiol yw hwn sydd yn 
wahanol i'r dulliau arferol o 
ddefnyddio arolygon barn i 
ddeall sut mae nodweddion fel 
oedran  a dosbarth 
cymdeithasol yn effeithio ar farn 
pobl am annibyniaeth. Drwy 
luniau yn ymwneud ag 
annibyniaeth, rydyn ni wedi 
gofyn i bobl mewn clybiau 
camera a chyrsiau 
ffotograffiaeth i drafod eu 
teimladau ynglŷn ag 
annibyniaeth ar draws y tri 
achos.  

Bydd arddangosfa o ffotograffau'r prosiect yn 
Senedd Cymru ar ddydd Mercher 22 Mai 11.00-17.00. 
Mynediad am ddim. Bydd cyfle i weld y ffotograffau 
hefyd yn yr hwyr rhwng 18.00-20.00 pan gynhelir 
derbyniad a thrafodaeth banel o dan y teitl ‘Sgyrsiau 
creadigol am ddyfodol cyfansoddiadol Cymru’ fydd yn 

trafod sut all dulliau gweledol 
gyfrannu at y drafodaeth am 
ddyfodol cyfansoddiadol Cymru 
a’r gwersi posib o Gymru ar 
gyfer y Deyrnas Gyfunol a thu 
hwnt. Digwyddiad wedi ei noddi 
gan Elin Jones AS yw hwn ac 
ymysg y panelwyr fydd Will 
Hayward, Golygydd Materion 
Cymreig Wales Online, tîm y 
prosiect a’r ffotograffwyr sydd 
wedi cyfrannu i’r prosiect. 
Croeso i bawb! i gofrestru ar 
gyfer digwyddiad yr hwyr 
ebostiwch car62@aber.ac.uk. 

Am wybodaeth bellach, ewch i:  
https://cwps.aber.ac.uk/cy/
darlunior-dyfodol/. Prosiect 
wedi’i ariannu gan y Cyngor 
Ymchwil Economaidd a 
Cymdeithas, Canolfan Ymchwil 
Cymdeithas Sifil yr ESRC/
WISERD. 

Tro un o aelodau ein pwyllgor, Siwan Hill, oedd 
rhannu ei chasgliad anhygoel o lestri glas a gwyn a 
llestri ‘Gaudy Welsh’ yng nghyfarfod mis Ebrill.   
Dechreuodd ei diddordeb mewn casglu llestri wedi i’w 
chwaer roi anrheg iddi o ffigwr porslen Gzel, sydd 
wedi ei enwi ar ôl pentref yn Rwsia.  Darnau gwerin o 
wragedd a phlant wedi eu gwneud â llaw a’u paentio 
mewn glas a gwyn oedd darnau Gzel a ddaeth yn 
boblogaidd fel cofrodd gan dwristiaid.  Tyfodd ei 
chasgliad a thros yr ugain mlynedd ddiwethaf mae hi 
wedi bod wrthi’n ddiwyd yn casglu llestri ‘Gaudy 
Welsh’ a chawsom gyfle i weld esiamplau o’r llestri 
coch, glas, gwyrdd ac aur sydd yn adnabyddus i ni 
gyd erbyn heddiw. 

Er taw enw Cymraeg roddwyd i’r llestri, crochendy 
Swydd Stafford wnaeth gynhyrchu y rhan fwyaf 
ohonynt rhwng 1820-1860, cynhyrchwyd hwy hefyd 
gan grochendy Llanelli ac Abertawe ond nid i’r un 
graddau.  Fe’i cynhyrchwyd yn wreiddiol ar gyfer pobl 
gyfoethog ond gydag amser daethant yn llestri i’r 
dosbarth gweithiol i arddangos ar ddreser y cartref 
gyda phlant mor ifanc ag wyth mlwydd oed yn 
addurno’r llestri yn y cartref. 

Diddorol oedd clywed yr allforiwyd llawer o’r llestri i 
America ac i Batagonia gan yr oeddynt  yn boblogaidd 
iawn gyda’r Cymry a oedd wedi ymgartrefu yno ac 
enwyd rhai patrymau o’r llestri ar ôl lleoedd fel 
Bodnant, Aberaeron, Bala, Aberhonddu, Caerfyrddin, 
Prestatyn, Harlech a Llangollen i’w hatgoffa nhw o 
adre.  Mae’r patrymau eraill wedi eu henwi ar ôl 
gwahanol flodau, e.e. y daffodil, a’r tiwlip sy’n batrwm 
cyffredin ac amcangyfrifir bod 300 o wahanol 
batrymau os nad mwy wedi eu cynhyrchu dros y 

blynyddoedd.  Dw i’n amau bod gan y rhan fwyaf 
ohonom blât neu jwg ‘gaudy Welsh’ yn y cartref.  
Diolch yn fawr Siwan am noson hynod o ddifyr ac am 
rannu ei chasgliad anhygoel gennym, roedd yn wledd 
i’r llygaid. 

Beth am ymuno gyda ni?  Rydym yn cwrdd am 
7.30 yh ar drydydd mis Iau y mis yn festri Capel y 
Methodistiaid, Ffordd Kelston yr Eglwys Newydd. Mae 
croeso cynnes i aelodau newydd. 

Am fwy o wybodaeth e-bostiwch 
mywyfelin@gmail.com neu cysylltwch â Glenys 
(Cadeirydd) ar 07857 342464 neu Janet 
(Ysgrifennydd) ar 07810 363232 am sgwrs bellach. 

Merched y Wawr  
Y Felin 

Ar Nos Lun 15 Ebrill, cawsom sgwrs ddiddorol iawn 
gan Owain Beynon, cyn ddisgybl Ysgol Bro Myrddin, 
sydd nawr yn gweithio fel ymchwilydd ôl-ddoethuriol 
gyda’r Sefydliad Darganfod Defnyddiau ym Mhrifysgol 
Llundain. Mae Owain wedi dod yn enwog yn 
ddiweddar am wneud eu ddoethuriaeth mewn Cemeg 
ym Mhrifysgol Caerdydd yn uniaith Gymraeg. Yn ei 
sgwrs roedd yn sôn am ochr ddamcaniaethol Cemeg, 
cyfaddefodd nad yw wedi bod mewn labordy ers 
blynyddoedd! Mae e nawr yn defnyddio Deallusrwydd 
Artiffisial yn ei waith, sef technoleg sy’n galluogi 
cyfrifiaduron i efelychu deallusrwydd dynol i ddatrys 
problemau. 

Esboniodd Owain ei fod yn defnyddio dau fodd o 
wneud efelychiadau (simulations) o adweithiau 
cemegol ar gyfrifiadur. Y modd manwl yw trwy 
ddefnyddio Mecaneg Cwantwm a’r modd cyflym, ond 
llai cywir, yw trwy fodelu y grymoedd mecanyddol 
rhwng atomau a molecylau. Dangosodd Owain fel y 
gellir hyfforddi rhaglen gyfrifiadurol i ddysgu 
canlyniadau efelychiad am ryw fewnbwn arbennig fel 

nad oes angen ail-adrodd yr arbrawf rhithiol. Gellir 
hefyd storio y canlyniadau yma mewn storfa 
gyhoeddus ar y rhyngrwyd i’w defnyddio eto gan 
arbed lot o amser cyfrifiadurol i Owain ac unrhyw un 
arall sydd am ddefnyddio y canlyniadau yma.  

Aeth Owain ymlaen i esbonio sut y  gellir benthyg 
syniadau o athroniaeth, fel Ontoleg, i greu rheolau 
sy’n diffinio y berthynas rhwng gwahanol fathau o 
ddata. Mae hyn yn arwain at greu syniad gwell o ba 
ddata sydd ei angen i wneud rhyw efelychiad ac os yw 
peth data ar gael yn barod, gellir gwneud yr holl 
broses yn fwy effeithiol ac felly yn gyflymach. Trwy 
wneud hyn, gellir gwneud efelychiadau manwl gywir y 
dull cwantwm mewn amser tebyg i’r efelychiadau llai 
manwl sy’n defnyddio grymoedd clasurol. I orffen, 
dangosodd Owain enghraifft ymarferol lle gellir 
defnyddio catalydd (catalyst) i droi gwastraff biolegol 
(biomass) i mewn i dannwydd adnewyddiadau. Yn lle 
gwneud cannoedd o arbrofion mewn labordy, gellir 
gwneud yr arbrofion ar gyfrifiadur fel efelychiadau 
cyfrifiadurol (computer simulations) gan arbed amser i 
bawb ac arwain y cemegwyr arbrofol at y llwybr 
mwyaf effeithiol. Diolch Owain, am gyflwyniad diddorol 
i faes newydd sy’n newid yn gyflym.  

     Rhys Morris 

Cymdeithas Wyddonol  
Cylch Caerdydd 

 Pobol y Rhigwm 

Er nad yw’r tywydd yn argyhoeddi rhywun ei bod hi’n 
wanwyn, cefais fy argyhoeddi’n gryf gan benillion y 
cystadleuwyr! Fe wnaeth gofyn am fesur mor 
benagored â ‘phennill heb fod dros bedair llinell’ dalu 
ffordd, ac arwain at amrywiaeth o fesurau. Does ’na’r 
un ymgais wan, a chefais fy mhlesio gan ymlyniad y 
cystadleuwyr i ofynion mydryddol eu mesurau 
dewisedig. 

Mewn cystadleuaeth gref mae’n rhaid i feirniad 
hollti blew! Nid cynnig pawb sy’n cael gweld golau 
dydd, ond y mae i bob un ei rinweddau. Dyma 
frawddeg am bob un, yn y drefn y ces i nhw. Dydw i 
ddim cweit wedi deall yr ergyd yn llinell glo B A Ciw, 
sy fel arall yn driban ysgafn, crefftus. Mae triban 
gwreiddiol, cynnil o gryf gan Garddwr sy’n gobeithio 
am ryddid ymysg gobaith naturiol y gwanwyn – 
gwaetha’r modd, mae gosod yr odl fewnol yng 
nghanol gair yn y llinell glo’n swnio’n anesmwyth. 
Diolch i’r Prentis am bennill hyfryd sy’n dathlu tro’r 
tymhorau ac yn delweddu’n fyw. Mae disgrifiad hynod 
synhwyrus o’r gwanwyn yn englyn Toriad Gwawr, ac 
mae’r profiad yn un sanctaidd, bron, yn yr esgyll – 
rwy’n cymryd mai ‘fi’ yn hytrach na ‘ni’ yw gair olaf yr 
englyn i fod, achos fel arall dyw hi ddim yn 
gynghanedd Sain! 

Dyma’r ddau gynnig arall a ddaeth yn agos ati (ac 
a fyddai wedi codi’n uwch, yn ddiamheuol, mewn 
misoedd gwannach). 

Am dro yr â Mai i’w drain yn gennad 
      mewn gwenwisg i arwain 
   o eira’i blodau cywrain 
   y llu haf a’i liw i’w llain. 

   Mai 

Cyffelybiaeth yw’r englyn cadarn hwn gan Mai, sef 
mis Mai ar genhadaeth wanwynol i ledaenu harddwch 
yr haf – mae’n llifo’n dda, a’r gynghanedd yn gywir. 
Efallai mai’r gynghanedd yw’r maen tramgwydd yma, 
hefyd (mae pob un yn gynghanedd Draws, ond does 
dim rheol yn erbyn hynny!), achos dyw ‘eira’i blodau’ 
ddim cweit yn taro deuddeg, ond mae sgôp i newid y 
drefn, er enghraifft, 

... mewn gwenwisg yn gywrain, 
   daw o’r eira, drwy arwain 
   y llu haf ... 

Dyma ni’r foment gyffrous wedi cyrraedd, felly, 
achos am y tro cyntaf ers i fi gymryd awenau’r golofn 
hon, roedd haiku ymhlith y casgliad! 

Cyfnewid baton. 
Gollyngwyd ym mwd Ionawr. 
Ym Mai, rhed â fe. 
  Sbring 

Mae Sbring wedi parchu rheolau’r pennill 
Japaneaidd hwn yn llwyr – mae’r patrwm sillafau’n 
gywir, a’r adeiladwaith yn un cryf (gyda’r ddelwedd o’r 
tymhorau’n cyfnewid baton yn wreiddiol tu hwnt). Bron 
iawn i fi ei roi ymhlith y tri uchaf, ond, ysywaeth, mae’r 
ymadrodd clo herciog yn fy rhwystro. ‘Mae’n rhedeg 
gydag e’ yw’r gystrawen naturiol. Byddai rhywbeth fel 

‘mae’n ei ddal’ neu ‘rhed â hwn’, hyd yn oed, yn well. 
Ond diolch i Sbring am haiku Cymraeg! 

Dyma’r tri – yn ôl eu trefn – sydd ar y brig. 

Mae’n anodd iawn i fesur 
Y dechrau ym myd natur, 
Ond i’r crwt bach sydd heno’n glaf 
Ni ddaw yr haf â’i gysur. 
  Moelfryn 

Thema rhy gyfarwydd sydd yma, ond wedi’i 
mynegi’n effeithiol. Gallaf synhwyro Moelfryn yn 
gwylio’r newyddion liw nos, gyda byd natur yn 
adfywio’n llawn addewid tu allan i’w ffenest, mewn 
cyferbyniad llwyr ag un o ddioddefwyr ifanc rhyfel ar ei 
sgrin, â’i ddyfodol yn llwm, ar y gorau. Byddai 
rhywbeth fel ‘peth anodd iawn yw mesur’ yn llifo’n 
esmwythach yn y llinell agoriadol. At hynny, ‘ni ddaw’r 
haf’ yw’r ffurf fanwl gywir, ond dyw e ddim yn tynnu 
gormod o sylw at ei hun, yn yr achos hwn. Fodd 
bynnag, mân-bethau yw’r rheini. Mae’r newyddion, 
weithiau, yn ffocysu ar un person penodol er mwyn 
ennyn empathi a dynoli’r sefyllfa. Felly hefyd hwn. 

Mae gellesg a briallu, 
a lelog a mwscari, 
a llygaid Ebrill, llon eu lliw, 
a... tisiw! Cau'r ffenestri!  
  Treiddiad Trwynol 

Dyma’r cynnig ysgafnaf, a thasg anodd yw 
ysgrifennu rhywbeth doniol! Ond llwyddodd Treiddiad 
Trwynol. Roeddwn i’n meddwl mai rhestr o flodau’r 
gwanwyn oedd yma ond am dro annisgwyl i gloi’r 
triban! Nid blodyn sy’n dilyn yr ‘a’ olaf, ond tisiad – 
defnydd gwych o’r odl fewnol! Rwy’n tueddu i osgoi 
odli’r ‘u’ Ogleddol gyda’r ‘i’ Ddeheuol, ond gallaf 
dderbyn hynny mewn pennill ysgafnach.  Dyma driban 
sy’n llifo’n ddiymdrech, gan wneud defnydd campus o 
ffurfio rhestr.  

Ym Mai, cyflyma heuwr — drws nesa,  
dros nos tyfa'r berwr — 
ond o siop caf fwyd, bid siŵr; 
i'r bwrdd, puprau heb arddwr. 
  Chwynnog 

Mae’r englyn crafog hwn yn ffinio ar fod yn englyn 
ysgafn, ac yn gweithio ar fwy nag un lefel. Y dechneg 
gryfaf yw’r un oesol honno o gyferbynnu rhwng y 
paladr a’r esgyll, ac mae Chwynnog wedi’i defnyddio’n 
effeithiol. Mae garddwr drws nesa’n tyfu ei ferwr. 
Mae’n well gan Chwynnog y cyfleustra o brynu ei fwyd 
o’r siop. Metaffor, tybed, am yr oes ‘ar unwaith’ sydd 
ohoni? Beth bynnag, mae wedi’i saernïo’n effeithiol, 
a’r llinell glo yn drawiad ardderchog (gosoder collnod 
yng nghanol pup’rau, gyda llaw, ‘pupurau’ yw’r ffurf 
luosog gywir, ond mae hynny, wrth gwrs, yn amharu 
ar nifer y sillafau!). Mae Chwynnog yn englynwr 
hyderus, siŵr o’i grefft, a dyma’r cynnig sy’n teilyngu’r 
wobr gyntaf y tro hwn, o blith casgliad calonogol o 
gryf. 

    Aron Pritchard 

Anfonwch eich cynigion erbyn 25 Mai at: 
eirianagwilym@gmail.com 
Gwobr: Tocyn llyfr: £10 

Enillydd   

Alan Iwi, Didcot 

Cystadleuaeth mis Mai 
Englyn neu driban: Ewro 2024 

Ein gwestai ym mis Ebrill oedd Ruth Shelley, a 
siaradodd â ni’r llynedd am ei gwaith fel artist gwydr. 
Roedd wedi cael comisiwn i ymweld ag Uzbekistan i 
astudio’r cysylltiadau rhwng celfyddyd Geltaidd â 
dyluniadau traddodiadol y wlad. Felly daeth yn ôl 
atom i adrodd hanes y daith. 

Sylweddolodd Ruth yn syth na fyddai’r daith 
yn cwrdd â’i disgwyliadau. Yn gyntaf, roedd wedi 
dysgu brawddegau mewn teip Rhufeinig, ond yr 
wyddor Syrilig sy’n gyffredin yno – doedd hi’n 
deall dim. A dim ond ychydig oedd yn siarad 
Saesneg yn fedrus felly roedd cyfathrebu’n 
anodd. 

Teithiodd i bum ardal rhwng Tashkent a 
Samarkand yn rhyfeddu at yr adeiladau crand 
sydd wedi’u hadfer yn y dull traddodiadol, ac 
ymwelodd â ffatrïoedd carpedi a thecstilau a 
chanolfan sy’n gwneud a gwerthu crefftau dan 
nawdd UNESCO. Mae’r crefftwyr yn cynhyrchu’r 
sidan a’r cotwm ac yn eu lliwio â llif llysieuol – 
croen winwns, blodau, dail ac ati. 

Pan ddaeth Uzbekistan yn Weriniaeth 
Sofietaidd yn 1917, dinistriwyd traddodiadau a 
diwylliant yr Wsbeciaid wrth i’r gormeswyr 
ddiwydianeiddio’r wlad ar raddfa fawr. Pan 
fethodd yr USSR yn 1991, daeth Gweriniaeth 
Uzbekistan yn ddemocratiaeth, ond dan reolaeth 
lem. 

Ymwelodd Ruth â ffatri gymunedol sy’n creu 
carpedi Ikat sidan, ond roedd ar gau. Mae’r 
llywodraeth yn trethu ffatrïoedd yn drwm, felly 
mae’r crefftwyr yn gorfod gweithio gartref. Mae’r 
ffatri’n agor pan fydd grwpiau o dwristiaid yn 
glanio ac yna’n cau eto. Teithiau trefnedig yw 
prif ffynhonnell yr ymwelwyr i Uzbekistan ac 
mae’r llywodraeth yn creu delwedd i dwristiaid 
nad yw bob amser yn adlewyrchu’r realiti.      

Yn Samarkand, gwelodd garpedi cywrain 
iawn (192 cwlwm i bob cm) yn copïo’r 
dyluniadau traddodiadol ar y teils mewn 
adeiladau cyhoeddus. Cafodd Ruth gopi o rai 
patrymau (ac yn wir, roedd tebygrwydd i 
ddyluniadau Celtaidd). Mae wedi trosi rhai o’r 
rhain i’w gwaith gwydr. Mae’n waith hynod fanwl 
ac araf – mae’n torri sgwariau bychain 5mm o 

wydr a’u cydosod i greu powlenni cain. 

Mae’n arddangos yn Oriel Crefft yn y Bae, ac 
Amgueddfa Wydr a Biennale Stourbridge yn 
ddiweddarach eleni. 

Ei menter nesaf fydd preswyliad yn Seattle fis 
Medi. Efallai cawn hanes y profiad hwnnw y flwyddyn 
nesaf! 

     Joy Davies 

Merched y Wawr  
Caerdydd 

Cyfarfod Blynyddol Y Dinesydd 
 

Byddwn yn cynnal ein cyfarfod blynyddol eleni ar nos Fercher 12 Mehefin yn Pizzeria 

Villagio, 73 Ffordd Merthyr, Yr Eglwys Newydd am 6.30pm. Bydd croeso i unrhyw un a 

ddaw i’r Cyfarfod Blynyddol ymuno am bryd o fwyd yn y tŷ bwyta yn dilyn am 7.30pm.  

Rhowch wybod os am ymuno am fwyd, eirianagwilym@gmail.com 

Ruth Shelley 

Yn ein cyfarfod diwethaf, daeth Owen Saer atom i 
siarad am ei brofiadau. Ganwyd Owen yn Llandaf ac 
aeth i Brifysgol Llundain SOAS a graddio mewn Cerdd 
ac Ieithoedd. Mae’n medru Cymraeg, Saesneg, 
Almaeneg, Ffrangeg, ieithoedd Japan, Korea a 
Hwngari. 

Yn 1999 aeth i Dde Korea i 
ddysgu Saesneg ac yna cafodd 
swydd fel athro Saesneg yng 
Ngogledd Korea. Roedd 
safon yr addysg yn isel a doedd 
dim llawer o ysgolion. Roedd ei 
lety cyntaf yn gyntefig iawn, ond 
symudodd i lety gwell. Roedd 
ganddo ‘gas ring’ ond dim ffwrn. 
Roedd y trydan yn torri’n aml, a 
cannisters nwy oedd ganddynt. 
Roedd cyflwr yr heolydd yn 
wael iawn, a doedd dim golau 
stryd. Ambell waith syrthiai 
seiclwyr i mewn i ‘Manholes’ agored. 

Ychydig o siopau oedd yno a rheiny ag ychydig o 
nwyddau. Y siopau yn gyntefig iawn a’r tu mewn yn 
dywyll. Doedd dim cysylltiad â’r Wê. Roedd llyfrgell y 
Brifysgol ar glo, felly doedd dim modd ei ddefnyddio. 
Roedd yn dysgu’r myfyrwyr yn y boreau a’r darlithwyr 
yn y pnawniau. 

Roedd ffoaduriaid yn mynd o Ogledd Korea i Dde 
Korea. Doedd pobl Gogledd Korea ddim yn cael mynd 
i wledydd eraill, a doedden nhw ddim yn cael gwyliau. 

Roedd yn wlad brydferth ond dywedodd Owen na 
fyddai’n dychwelyd yno. 

Mae Owen nawr yng Nghymru, yn 
hyfforddi’r piano, clarinet a chanu 
corawl, ac yn berchen ar gwmni 
glanhau ‘Time for you’. 

Cyfarfod cymdeithasol gafwyd wedyn 
â phawb yn hapus i sgwrsio a chael 
paned a chacen. Bore Mercher Mai 
8fed cawn ymweliad gan y Gwasanaeth 
Tân ac Achub gyda sgwrs am 
ddiogelwch yn y cartref, ac yna byddwn 
yn mynd i’r Bwtchers Rhiwbeina am 
bryd o fwyd. 

Os hoffech fwy o fanylion cysylltwch â 
Beth Killen Ysgrifennydd  Ffôn 02920566508 

Lansio Tafwyl yn 18 oed 
Ar ddechrau mis Ebrill, lansiwyd Tafwyl 2024 yn 
sitwdio Orchard Media. Rholiwyd y carped coch allan 
gan groesawu noddwyr, gwestai a chefnogwyr Tafwyl 
i ddigwyddiad arbennig a gyflwynwyd gan Tara 
Bethan a noson o adloniant gan Dom, Lloyd a Mali 
Haf. Cyhoeddwyd lein-yp eleni yn fyw ar raglen Heno 
a’r cyfryngau cymdeithasol wrth i’r mynychwyr  
fwynhau pizza blasus Ffwrnes a glasiad neu ddau o 
ffiz gan bartner diod Tafwyl, Y Brodyr Stedman.  

Roedd y lansiad yn gyfle i ddiolch i holl noddwyr a 
chyfranwyr Tafwyl sydd yn gwneud yr Ŵyl yn bosib o 
un flwyddyn i’r llall. Eleni bydd y prif noddwyr yn 
cynnwys Coleg Caerdydd a’r Fro, Llywodraeth Cymru, 
Cyngor Celfyddydau Cymru a’r Loteri Genedlaethol. 

Yn dilyn y penderfyniad i symud yr Ŵyl o’r 
castell i leoliad Parc Bute yn 2023, nododd y 
trefnwyr y byddant yn aros gyda’r trefniant 
newydd yn 2024 gan ehangu ymhellach ar y 
safle. Bydd y safle newydd yn caniatau 
datyblygu’r ardal chwaraeon a’r ardal ieuenctid. 
Yn ogystal, bydd ambell ardal newydd i’w gweld 
yn Tafwyl 2024 gan gynnwys pedwerydd llwyfan 
cerddorol yn rhoi sylw arbennig i gerddoriaeth 
werin a chegin fwyd yn llawn arddangosfeydd 
coginio o’r  bwyd gorau o Gymru. Bydd yr Ŵyl 
yn parhau i leihau ei hôl-troed carbon a bydd yr 
app yn dychwelyd gyda holl fanylion amserlenni, 
map a gwybodaeth am yr Ŵyl.  

Datgelwyd y bydd noson o adloniant comedi 
a cherddoriaeth arbennig ar faes Tafwyl ar y nos 
Wener o dan yr enw ‘Tafwener’, i ddathlu pen-
blwydd arbennig Tafwyl yn 18 oed. Ers y Tafwyl 
cyntaf hwnnw yn y Mochyn Du 18 mlynedd yn 
ôl, mae’r Ŵyl wedi datblygu yn un o 
ddigwyddiadau celfyddydol mwyaf Cymru ac 

wedi symud o gefn tafarn i Gastell Caerdydd, Caeau 
Llandaf a bellach yn ei chartref newydd ym Mharc 
Bute. Bydd tocynnau Tafwener - parti penblwydd 
Tafwyl yn 18 oed yn £18, ac yna addas i rai dros 18 
oed!  

Yn ogystal â’r datblygiadau newydd, bydd rhai o’r 
hen ffefrynnau yn parhau yn ganolog i’r Ŵyl gayn 
gynnwys wythnos o Ŵyl ffrinj yn dechrau ar Orffennaf 
7fed yn cynnwys teithiau cerdded, parti yn y parc, 
Dragwyl, gig ieuenctid a llawer mwy.  

Uchafbwynt y noson oedd cyhoeddi lein-yp 
anhygoel 2024 a fydd yn cynnwys nifer o artistiaid 
mwyaf Cymru megis Eden, Yws Gwynedd, Al Lewis, 
Fleur de Lys, Gwilym, Rio18 a llawer mwy. Dyddiad 
penwythnos Tafwyl 2024 – Gorffennaf 13 ac 14. 

Aelwyd Hamdden  
Cymry Caerdydd 

Adolygiad o “Nye” o’r Theatr Genedlaethol, 
Llundain 
Yn ddiweddar roeddwn i’n hapus iawn i wylio drama 
‘Nye’ o’r Theatr Genedlaethol yn Llundain mewn 
sinema leol trwy ddarllediad byw.   
Yn ei ddrama Saesneg newydd am y cyn-wleidydd 
Llafur Aneurin (Nye) Bevan, arwr Tredegar, Glyn 
Ebwy a Rhymni, arwr Cymru ac, a dweud y gwir, dylai 
fod yn arwr ledled Prydain, mae Tim Price yn siarad 
dros y degawdau i’r dyddiau hyn, pan fo’r 
Gwasanaeth Iechyd Gwladol yn gorwedd yn ei wely 
sâl ei hunan.  Mae’r ddrama’n cyflwyno sut a pham 
cafodd y GIG ei eni a’r syniadau radicalaidd tu cefn 
iddo.  Gallech ddisgwyl i ddrama o’r fath fod braidd yn 
ddiflas,  ond yn fy marn i, mae’r cynhyrchiad enfawr 
hwn, fel llwyfan Olivier y Theatr Genedlaethol, yn 
emosiynol, weithiau’n ddifrifol, yn ddifyr ambell dro, 
ond yn fagnetig bob amser. 
Fel cynulleidfa eisteddwn ni wrth erchwyn gwely 
ysbyty Bevan sydd yn marw o ganser ym 1960, yng 
nghwmni Jennie Lee AS, ei wraig, a’i ffrind oes, 
Archie Lush (actor Jack Evans) yn aml, ond, yn 
annhebyg iddynt, awn ni i mewn i’w freuddwydion a 
achosir gan forffin.  
Nid wyf i eisiau difetha profiad aelod cynulleidfa 
ddyfodol ond rhaid i fi ddweud bod dyluniad y set o 
lenni ysbyty sy’n llithro mor sydyn ac mor esmwyth i 
achosi golygfeydd i godymu un fesul un, fel sy’n 
digwydd mewn breuddwydion, yn eithriadol effeithiol. 
Roedd perfformiad Michael Sheen fel Nye yn rhagorol 
a mwynheais i’r dadlau personol, yn ddifyr ac weithiau 
yn danbaid, rhwng Nye a Jennie Lee (Sharon Small). 
Roedd llawer o hiwmor hefyd, sef portread digywilydd 
Tony Jayawardens o Churchill a chymeriadaeth o 
Clement Atlee gan Stephanie Jacob. 
Nid yw’r ddrama’n gaethwas i hanes oherwydd bod 
gormod o hanes i dynnu sylw ati mewn sioe.  Mae 
rhan Bevan yn Streic Gyffredinol 1926 yn cael ei 
sgipio drosti ac mae’r Ail Ryfel Byd a thirlithriad y 
Blaid Lafur ar ei ôl e’n pasio’n gyflym iawn. Yn hytrach 
hoffwn i awgrymu bod ‘Nye’ yn ddrama sy’n ceisio 
tynnu sylw at ‘Gyflwr y Genedl’. 
Bydd y sioe yng Nghanolfan Mileniwm Cymru, 18 Mai  
- 1 Mehefin. Bydd ar gael mewn sinemâu lleol hefyd. 
Gobeithio y gall sbarduno trafodaeth gyhoeddus trwy 
Gymru a Lloegr ynglŷn â phwy ydyn ni a phwy ydyn ni 
eisiau bod.  Oes gyda ni’r egwyddorion, yr angerdd a’r 
tosturi o hyd a ysgogodd Nye Bevan i sefydlu ym 
1948 ein system gofal iechyd cyffredinol am ddim pan 
fo angen, yn groes i bob disgwyl a gwrthwynebiad? 
 Elizabeth Liney 
 
Diolch i Elizabeth am anfon gair ymlaen atom. Mae 
mewn cysylltiad â Carole Bradley sydd wedi anfon 
gwybodaeth am sawl Clonc wythnosol i siaradwyr 
Cymraeg newydd.  
 

Eisiau ymarfer eich Cymraeg? 
Dyma rai o’r grwpiau sy’n cwrdd yn rheolaidd yn y 
ddinas. Pob croeso i siaradwyr Cymraeg newydd. Os 
gwyddoch am fwy, anfonwch fanylion at: 
eirianagwilym@gmail.com   

Llun 

Criw’r Village Inn, Pentwyn, CF23 8AJ, 10.30yb. 

Clonc Yr Awr Hapus, 10.45-11.45yb, Tafarn yr 
Hollybush, Pendwyallt Rd, Yr Eglwys Newydd, 
Caerdydd, CF14 7EG. Manylion: @Gwilym Dafydd ar 
X, neu ebost: eirianagwilym@gmail.com 

Clonc yn y Cwtch, 7.30yh, Chapter Arts Centre, 
Market Rd, Caerdydd, CF5 1QE. Manylion: 
welshguide@yahoo.co.uk 

Mawrth 

Grŵp sgwrsio anffurfiol caffi Castell Caerdydd. 
10.30-11.30yb. I ymuno cysylltwch â: 
rachel@mentercaerdydd.cymru 

Clonc yn y Bae yng nghwmni Mair a'r criw. Mae'r 
grŵp yn cwrdd mewn caffi ym Mae Caerdydd am 2.00 
y prynhawn. Cysylltwch â: 
rachel@mentercaerdydd.cymru i gael manylion 
cyswllt Mair, y trefnydd. 

Mercher 

Grŵp Darllen Cant a Mil, 1.30-3.15yp bob dydd 
Mercher yng Nghaffi One2Two, Whitchurch Road, 
CF14 3JN. 

Clonc newydd yn Hwb (Llyfrgell) Radur, Mercher, 
2.00-3.15yp  yng nghwmni Ann a Ken Passmore.  

Iau 

Pear Tree, Heol Wellfield, CF24 3PE, 11yb – Croeso 
i bawb sy’n siarad Cymraeg neu’n dysgu. 

Clonc y Castell, 1.00-2.00yp yng nghaffi Castell 
Caerdydd.Manylion: eirianagwilym@gmail.com 
Gwener 
Brecwast Cymraeg Cant a Mil, 9 tan 10yb, Caffi 
Waterloo Tea, 190-192 Whitchurch Road, Caerdydd, 
CF14 3NB. Croeso mawr i bawb. 
Manylion 029 2021 2474 
Bore Coffi Misol i Ddysgwyr ar Zoom wedi'i drefnu 
gan Menter Caerdydd a Dysgu Cymraeg Caerdydd.  I 
ymuno: rachel@mentercaerdydd.cymru 
Sadwrn 
Clwb Gwylio Adar Misol – bore Sadwrn cyntaf y mis. 
Cwrdd am 10yb (haf) 10.30 (hydref a gaeaf) 
Lleoliadau amrywiol yn y ddinas. 
Manylion: eirianagwilym@gmail.com 
Hefyd gweler: 
Grŵp Cymraeg Caerdydd | Welsh Language Group 
Cardiff, https://www.meetup.com › cardiff-language-
culture-meet... Ni'n amcanu i rhoi cyfle i bawb ymarfer 
Cymraeg nhw, gwneud ffrindiau a chael sbort https://
www.meetup.com/cardiff-language-culture-meetup-
group/ 

Siaradwyr Cymraeg Newydd 

Gwilym Dafydd 

O Glonc i Glonc 

mailto:eirianagwilym@gmail.com
mailto:eirianagwilym@gmail.com
mailto:eirianagwilym@gmail.com
mailto:eirianagwilym@gmail.com
https://www.meetup.com/cardiff-language-culture-meetup-group/
https://www.meetup.com/cardiff-language-culture-meetup-group/
https://www.meetup.com/cardiff-language-culture-meetup-group/
https://www.meetup.com/cardiff-language-culture-meetup-group/
https://www.meetup.com/cardiff-language-culture-meetup-group/
https://www.meetup.com/cardiff-language-culture-meetup-group/

      Patagonia - 
Gwerin Gwalia’n codi pac draw i’r 

Gymru newydd sbon 
 

Ychydig a wyddwn i wrth wrando ar gân fuddugol Cân 
i Gymru gan Alistair James y buaswn innau ymhen 
ychydig fisoedd hefyd yn codi fy mhac ac yn teithio 
draw i’r Wladfa! Hwn fyddai fy nhrydedd ymweliad â’r 
wlad gan i mi ddod yma am y tro cyntaf gyda fy nhad 
nôl ym 1999. Roeddwn wedi dyheu am ddod yma ers 
yn blentyn ar ôl i mi weld drama yn Eisteddfod y 
Drenewydd 1965 i ddathlu canmlwyddiant sefydlu’r 
Wladfa. Rwy’n cofio dweud wrth fy rhieni adeg hynny, 
“dwisio mynd i fanna ar ôl i mi dyfu i fyny!” 

Ffarwelio â’r haf yng Nghymru ganol Awst a 
chyrraedd y Gaiman yn nhalaith Chubut gyda’r gaeaf 
o fy mlaen, ac O! mi roedd hi’n oer yma. Ond buan 
iawn yr anghofiais am yr oerni gan mai cynnes iawn 
oedd y croeso yn aros amdanaf. Pobl groesawgar a 
thwymgalon iawn yw’r Archentwyr. 

Ymgartrefais yn fuan iawn yn fy llety newydd sef Tŷ 
Camwy, ar Stryd Michael D Jones, un o’r tai cyntaf a 
godwyd yma yn y Gaiman. Tŷ unllawr, clyd a chynnes, 
fy nhŷ bach twt! Wrth gerdded lawr y stryd roedd nifer 
o arwyddion dwyieithog (Cymraeg a Sbaeneg) o’m 
cwmpas a baner y Ddraig Goch yn amlwg mewn nifer 
o fannau. Teimlais yn gartrefol yn syth wrth gael fy 
nghyfarch,”bore da, sut d’ach chi?” 

Tref gydag oddeutu 7,000 o boblogaeth ydy’r 
Gaiman. Yma y gwelir y dylanwad Cymreig gryfaf yn y 
Wladfa. Daw’r enw o iaith Tehuelche, y llwyth brodorol 
a oedd yma cyn y Cymry. Trwy’r dref llifa afon Camwy 
sy’n rhoi yr enw i’r dalaith sef Chubut. Mae’r tai te 
Cymreig yn boblogaidd iawn yma gyda thwristiaid. 

Gwawriodd fy more cyntaf yn Ysgol Gymraeg y 
Gaiman. Mae’r ysgolion yma yn dechrau am 8 o’r 
gloch y bore, taith o tua chwarter awr ar droed. Rhaid i 
mi gerdded i bobman rwan gan fy mod yn ddi-gerbyd. 
Ar ddechrau bob bore daw’r plant i gyd ynghŷd i’r 
neuadd i godi’r ‘faner,’ gan ganu anthem genedlaethol 
yr Ariannin ac yna ar ddiwedd y dydd ei gostwng a 
chanu Hen Wlad fy Nhadau. Mae’r faner yn sumbol 
bwysig a pharchus iawn yma, ac mae’r dair baner sef 
baner Ariannin, baner y Dalaith a baner Cymru yn 
cymeryd rhan amlwg iawn mewn amrywiaeth o 
seremonïau torfol gan gynnwys Eisteddfodau, 
cyngherddau a.y.y.b. 

Rwy’n rhannu fy amser rhwng tair ysgol, sef Ysgol 
y Gaiman, Ysgol yr Hendre yn Nhrelew a Choleg 
Camwy sef yr ysgol uwchradd leol. Hefyd mae gen i 
ddosbarth o oedolion draw yn Nolavon a chyfarfod 
unwaith yr wythnos gyda siaradwyr lleol sy’n rhugl yn 
yr iaith ond yn frwdfrydig iawn i gynnal sesiynau trafod 
am y byd a’r betws trwy gyfrwng y Gymraeg. Felly fel 
y gwelwch chi mae gen i amserlen brysur iawn. 

Ac yna mae’r bywyd cymdeithasol, gwahoddiadau 
di-ri i dai ffrindiau am ‘asado.’ ‘Asado,’ ydy cig sy’n 
cael ei rostio ar ffrâm fetel o flaen tanllwyth o dân. 
Cynhelir y nosweithiau anffurfiol hyn mewn ‘Quincho,’ 
sef adeilad ar wahân i’r tŷ ac fel arfer ar waelod yr 
ardd. A’r drefn Archentaidd ydy bod pawb yn cyfrannu 
trwy ddod â bwyd a diod at y bwrdd. Nosweithiau 
hwyliog dros ben gydag ambell i gân a dawns! 

Rhaid i mi hefyd sôn fan hyn am y ddiod 

draddodiadol sef ‘matέ.’ Er fod yr arferiad o yfed tê 
Cymreig yn bwysig i’r gymuned Gymraeg yn y Wladfa, 
mae yfed ‘matέ,’ yn rhan fawr o’u diwylliant hefyd. 
Cymysgedd yw o ‘yerba,’ (fel dail sych) ac yna dŵr 
poeth ar ei ben. Rydych yn ei yfed trwy welltyn metel 
‘bombilla’, gan sugno’r ddiod, a’i rannu ymysg eich 
ffrindiau. Fe welwch Archentwyr gan gynnwys plant yn 
cario fflasg o ddŵr poeth ac yn cymdeithasu gan yfed 
a rhannu’r ‘matέ.’ Mae hyd yn oed Messi yn hoffi ei 
yfed! I mi mae o’n flas chwerw gyda llawer yn ei 
ddisgrifio fel blas glaswellt! 

Ychydig ddyddiau ar ôl cyrraedd ym mis Awst, 
roedd Eisteddfod Mimosa draw ym Mhorth Madryn. 
Fel y gŵyr nifer fawr ohonoch, ar long y Mimosa ym 
1865 y cyrhaeddodd y gwladfawyr cyntaf gan lanio 
yng nghanol gaeaf oer ar Orffennaf 28ain. Gyda llaw 
28 de julio yw enw’r cwmni bysus sy’n rhedeg rhwng 
Dolavon, Gaiman, Trelew a Phorth Madryn. Cefais 
amser wrth fy modd dros y ddau ddiwrnod yn yr 
Eisteddfod. Roedd y neuadd yn orlawn a’r cystadlu o 
safon uchel. Roedd yno awyrgylch hyfryd deuluol tan 
dri o’r gloch y bore, gwledd o ganu, dawnsio a 
chyflwyniadau dramatig. 

Mae’r traddodiadau Cymreig yn gryf iawn yma ac 
mae’r capeli a godwyd gan y Cymry cynnar yn y 
Dyffryn a’r Andes yn ffyniannus iawn a’r aelodau’n 
selog hyd heddiw. Mae’r ysgolion Cymraeg yn 
gwneud gwaith gwych hefyd i hyrwyddo’r iaith ac i 
hybu Cymreictod. 

Tair wythnos ar ôl yr Eisteddfod ym Madryn, ar 
ddechrau Medi cafwyd eisteddfod arall sef Eisteddfod 
yr ifanc ac unwaith eto roedd cystadlu brwd. Bu 
rhagbrofion am ddau ddiwrnod cyn y diwrnod mawr, 
rhwng 80 a 100 o blant o dair oed i fyny yn cystadlu ar 
y llefaru a’r canu. 

Bu mis Hydref yn fis prysur iawn wrth baratoi ar 
gyfer Eisteddfod y Wladfa a gynhelir yn Neuadd Dewi 

Yr Asado 

Sant, Trelew yn flynyddol. Daeth llu o ymwelwyr o 
Gymru draw a bu nifer o ddigwyddiadau cymdeithasol 
i’w croesawu. Derbyniwyd aelodau newydd i’r orsedd 
mewn seremoni urddasol wrth gerrig yr Orsedd yn y 
Gaiman. Yn anffodus roedd hi’n ddiwrnod gwyntog 
ofnadwy, nid yn unig y llwch oedd yn chwyrlïo o 
gwmpas ond hefyd y ponchos glas, sef gwisgoedd 
Gorsedd y Wladfa. Er gwaetha’r tywydd cafwyd 
eisteddfod lwyddiannus iawn a Neuadd Dewi Sant dan 
ei sang trwy gydol y penwythnos. Gwobrwyd prifardd, 
prif lenor a phrif gerddor mewn seremonïau clodwiw 
iawn gydag aelodau’r orsedd yn edrych yn osgeiddig 
yn eu ponchos glas wrth orymdeithio tuag at y llwyfan. 
Hyfryd oedd gweld y plantos yn cymeryd eu rhannau 
yn y ddawns flodau a chyflwyno anrhegion i enillwyr y 
prif gystadlaethau. Ar nodyn bersonol cefais innau 
lwyddiant hefyd gan i’r parti cyd-adrodd (yr oeddwn i 
yn rhan ohono) gipio’r wobr gyntaf! 

Drannoeth yr eisteddfod cynhaliwyd cymanfa ganu 
yng nghapel Bethel y Gaiman ac “O am ganu 
bendigedig.” Roedd y capel yn orlawn ac yno, 8,000 o 
filltiroedd o Gymru canwyd emyn fy nhad, ”Cofia’r 
Newynog,” ar y dôn Arizona. Profiad emosiynol i mi a 
fy merch Rhiannon a oedd wedi dod draw ar 
ymweliad.  

Fe ddaeth mis Tachwedd a’r tywydd rwan yn 
dechrau cynhesu wrth i ni wynebu’r haf. Daeth Gwyn 
fy mrawd draw yma ar ymweliad a hyfryd oedd cael ei 
gwmni. Fe aethom un noson i lansiad llyfr “Mebl, una 
niňa de la Patagonia,” llyfr a ysgrifennwyd gan Carris 
Hughes Davies, am hanes ei mam yn tyfu i fyny ym 
Mhatagonia. Ganwyd Carris yn ardal Moriah Trelew 
ond mae hi a’i gŵr Josέ Pulgar yn byw yn Chile rwan. 
Bu’r ddau yn Weinidogion yr Efengyl a thra roedd y 
ddau ar ymweliad â Chymru ym 1983 buont yn aros 
ym Mangor gyda’n rhieni Y Parchg a Mrs Tudor 
Davies. Ond tydy’r byd yn fach! Roedd hi’n wledd o 
noson gydag eitemau cerddorol 
yn Gymraeg a Sbaeneg. Braf 
oedd cael ail gydio yn ein 
cyfeillgarwch a Carris yn dweud 
ei bod hi a’i gŵr yn aml yn sôn 
am y croeso a gawsant ar yr 
aelwyd yn Araul, Lôn y Meillion. 

Dechreuodd dathliadau’r Nadolig yn gynnar ym mis 
Rhagfyr gyda Noson Lawen hwyliog. Cymerwyd rhan 
gan blant yr ardal yn ogystal ag aelodau y 
dosbarthiadau Cymraeg. Yna cafwyd gwledd o noson 
arall yn y Gimnasio (neuadd fawr yn y pentref) gydag 
eitemau gan yr Ysgol Gerdd. Clydwyn ab Aeron Jones 
a sefydlodd yr Ysgol Gerdd yn y flwyddyn 1978 yn 
Nhrelew ac yna agorwyd Ysgol Gerdd y Gaiman yn 
1984 gydag Edith MacDonald yn bennaeth arni. 
Cornel arall o Gymreictod yn y Gaiman. Wrth gerdded 
heibio iddi ar y stryd fawr, os gwrandewch yn astud 
gallwch glywed sain corau yn ymarfer yn ogystal â 
gwersi telyn ac offerynnol i’r bobl ifanc. 

Bu gwasanaethau Nadolig mewn nifer o gapeli’r 
Dyffryn a Chwm Hyfryd. Bûm yng nghapel Bethel ar 
dri achlysur gwahanol, un dan ofal yr aelodau a 
minnau’n adrodd Stori’r Nadolig i’r plant ac un arall ar 
wahân gan blant yr Ysgol Sul. Hyfrydwch a llawenydd 
mawr ydy gallu dweud bod dros gant o blant yn 
mynychu’r Ysgol Sul bob wythnos. Yna ar noson arall 
trefnwyd gwasanaeth awyr agored gan y gymuned tu 
allan i gapel Bethel. 

Fel y gwyddom ni, athrawon Cymru, mae adeg y 
Nadolig yn amser prysur iawn yn ein hysgolion ond 
yma mae hi’n ddiwedd blwyddyn ysgol hefyd. Nid yn 
unig mae angen hyfforddi’r plant ar gyfer cyngherddau 
Nadolig ond hefyd mae seremonïau graddio yn 
achlysur o bwys hefyd, sef ffarwelio â’r plant sy’n 
gadael am yr ysgol uwchradd a hefyd plant bach y 
Meithrin sy’n symud i fyny i’r ysgol gynradd. 

Digon tawel oedd y Nadolig ei hunan. Ar noswyl 
Nadolig daw teuluoedd at ei gilydd o gwmpas y bwrdd 
a dechrau bwyta tua naw i ddeg o’r gloch y nos, dyna’r 
arfer yma ar nosweithiau cymdeithasol. Mae’r 
Archentwyr yn hwyr-fwytawyr! Ac yna am hanner nos 
mae’r anrhegion yn ymddangos o dan y goeden, wedi 
cael eu rhoi yno gan yr hen Santa ar ei daith rownd y 
byd! Roedd cyffro mawr ar aelwyd y MacDonalds a’r 
plant yn heidio i agor yr anrhegion, h.y. y rhai oedd 
wedi llwyddo i aros ar ddi-hun tan hanner nos! Ac yna 
ar ddydd Nadolig, diwrnod arall i’r teuluoedd gyd-
gwrdd a mwynhau ‘asado’ yn yr awyr agored gan 
neidio i mewn ac allan o’r pwll nofio. Go wahanol i 
Gymru! 

Profiad arall pleserus a erys yn y cof oedd cael 
gwahoddiad i fod yn westai ar Radio Chubut dros y 
Nadolig. Darlledir rhaglen Gymraeg yn wythnosol bob 
prynhawn Gwener a hynny ers 1965 ar achlysur 
canmlwyddiant sefydlu’r Wladfa. Cyflwynwyd y 

Plant blwyddyn 4 y 

dair ysgol Gymraeg 

wedi dod at ei 

gilydd i fynd i weld 

y morfilod 

rhaglenni am flynyddoedd gyda Tegai Roberts a 
Luned Gonsalez wrth y llyw. Liliana Evans ac Errol 
Hughes ydy’r cyflwynwyr erbyn heddiw. Chwaraeir 
amrywiaeth o gerddoriaeth Gymraeg rhwng y 
ceisiadau a’r cyfarchion. 

Fel y gwelwch mae hi wedi bod yn dymor prysur 
iawn. Yn ystod fy nghyfnod yma cefais y cyfle i 
groesi’r paith yn ôl troed y Cymry dewr gan basio 
heibio i Ddôl y Plu, Dyffryn yr Allorau, Rhyd yr Indiaid 
a Tecka cyn cyrraedd Esquel a Threvelin yng 
nghysgod yr Andes. Taith o tua chwech i saith awr yn 
y car. A’r un oedd y croeso twymgalon yng Nghwm 
hyfryd ac Ysgol y Cwm, y drydedd Ysgol Gymraeg yn 
y dalaith, ac eleni bydd yr ysgol uwchradd gyntaf yn 
agor ei drysau yn Nhrevelin. 

Profiad arall personol i mi oedd ymweld â ‘Tŷ Taid,’ 
yn Nhrevelin, tŷ sydd rwan yn amgueddfa yn olrhain 
hanes ac yn cynnwys eiddo John Daniel Evans. 
Roedd JDE yn flaenllaw iawn yn hanes y Wladfa yn 
enwedig yn yr Andes. Hwyliodd draw i’r Ariannin yn 
ifanc iawn ar fwrdd y Mimosa. Yn ôl yr hanes aeth 
JDE a thri Chymro arall i chwilio am aur pan 
ymosodwyd arnynt gan yr Indiaid. Dihangodd JDE 
wrth i’w geffyl Malacara neidio yn wyrthiol dros ddibyn 
serth, ond lladdwyd y tri arall a’u claddu mewn man a 
elwir heddiw yn Dyffryn y Merthyron. Ac os ewch yno 
fe welwch gofeb er cof amdanynt. Mae bedd Malacara 
ei geffyl annwyl a ffyddlon i’w weld ar dir Tŷ Taid. Pam 
profiad personol gofynnwch? Wel, os edrychwch ar 
glawr llyfr o gasgliad emynau a cherddi fy nhad, ‘Bara 
ein Bywyd,’ yno yn Nhŷ Taid y tynnwyd y llun ar y 
clawr nôl ym 1999 pan ddaeth fy nhad a minnau ar 
ein hymweliad â’r Wladfa. Cefais innau’r fraint eleni o 
gyflwyno copi o’r llyfr i wyres John Daniel Evans a 
rhoddodd gopi ar ben y silff ben tân. 

Rwyf wedi cael profiadau di-ri ac amhrisiadwy ers 
cyrraedd yma. Dim ond ciplun sydd yn yr erthygl hon 
ac mae yna dymor prysur arall o fy mlaen siŵr o fod 
pan fydd yr ysgol yn ail agor ym mis Mawrth. Ac os 

cewch chi gyfle, dewch draw i brofi rhai o fy 
mhrofiadau i ac i brofi yr haul ac awyr las sydd yma 
trwy gydol y flwyddyn, hyd yn oed yn y gaeaf oer.”O 
bydded i’r heniaith barhau yma.”   
    Llinos Howells  

Llinos yn barod i fynd ar gwch  

tra ym Mhatagonia. 

Cyngerdd Mawr Boreol 

Erbyn hyn mae’r tymheredd wedi codi digon i mi gadw 
ffenest yr ystafell wely ar agor trwy’r nos. Fel bore 
godwr dw i’n deffro am bump bob bore, ia, dw i’n 
gwybod, dach chi ddim yn gyfarwydd â phump o’r 
gloch, nac ydach. Ond mae pump o’r gloch yn 
digwydd pob bore ac ym misoedd Ebrill a Mai mae’r 
awyr yn llawn o gerddoriaeth hollol naturiol – côr y 
wig! 

Ond pwy sydd yn canu? Mae cân y fwyalchen yn 
hawdd i’w hadnabod, ond y lleill? Dros y blynyddoedd 
dw i wedi trio fy ngorau i adnabod y lleisiau, ac yn 
methu’n llwyr. Ond yn ddiweddar fe wnaeth fy ffôn 
ffyddlon farw yn sydyn ac roeddwn yn gwybod yn syth 
y byddwn yn gorfod cael un newydd, un cymhleth ac 
un sydd yn llawer rhy fawr. Ffônau clyfar maen nhw’n 
eu galw nhw ac yn sicr maen nhw’n fwy clyfar na fi, 
hyd yn oed! 

Roedd yr wythnosau cyntaf yn hunllef a’r peth yn 
chwarae tiwn trwy’r amser, ac am ddim rheswm. 
Roeddwn yn teimlo bod fy mywyd yn cael ei gymryd 
drosodd gan y ffôn. Mae o’n llawer rhy fawr i’w roi yn 
fy mhoced. A ninnau yn byw mewn amser pan mae 

popeth yn mynd yn llai. 

Ac wedyn wnaeth ffrind ddweud wrtha i am ‘apps’. 
Am be dw i eisiau ‘app’? Pethau hollol wirion ydyn 
nhw. Ond dysgais fod yna ‘app’ sydd yn gallu 
adnabod lleisiau adar! Yn well byth roedd o’n rhad ac 
am ddim. Mewn llai na munud roedd o ar y ffôn ac 
eisteddais i lawr yn yr ardd a’i droi ymlaen. A dyma ni 
rhestr yn cael ei greu o’r holl adar oedd yn canu. 

Y Fronfraith fach a fawr, dryw, robin goch, titw o 
bob math, aderyn y to a’r berth, y dringwr bach, telor 
yr helyg, nico a melyn yr eithin.  Mae yna drac sain ar 
gyfer bob aderyn ac mae hynny’n gwneud pethau’n 
haws. Mi fydd yn cymryd amser i adnabod pob un 
wrth gwrs ond mae dod i adnabod nhw yn rhoi pleser 
mawr i mi. 

Dw i’n edrych ymlaen at bump bob bore ac wrth fy 
modd yn eistedd a chael cyngerdd. Cyngerdd byd 
natur. 

Er mwyn cael yr un pleser defnyddiwch eich ffôn 
clyfar i adnabod sŵn yr adar sydd o’ch cwmpas. 

   Rob Evans (Y Wennol) 

Addysg Gymraeg –  

Yr Uwchradd yn orlawn a’r 
Cynradd yn dal ei dir 

                         

Eleni mae’r nifer uchaf erioed yn y sector cynradd yn 
cyrraedd oedran ysgol uwchradd, sef y plant a 
ddechreuodd yn 2017.  Mae’r nifer sy’n ceisio lle (639) 
yn fwy na’r nifer o lefydd sydd ar gael - sef 630 - er 
bod y broblem ar ei waethaf yn Ysgol Glantaf lle roedd 
267 cais am 240 lle. Bydd mwyafrif y 27 dros ben yn 
cael eu cyfeirio i Ysgolion Plasmawr (6 lle sbar) neu 
Bro Edern (12 lle ar gael) ac yn debyg iawn bydd y sir 
yn caniatau mynediad yn rhywle i’r 9 arall. 

Eto mae’r cyfanswm o 639 yn dangos cwymp 
sylweddol o’r 747 a ddechreuodd addysg gynradd 
Gymraeg yn 2017, ychydig dros 100 disgybl neu dros 
dair ffrwd, sy’n llawer mwy na’r un ffrwd oedd fel arfer 
yn mynd ar goll yn ystod y cyfnod o saith mlynedd a 
dreulir mewn addysg gynradd. Roedd y golled hon yn 
digwydd am sawl rheswm, e.e. teuluoedd yn symud 
yn ôl i rannau eraill o Gymru, rhieni yn penderfynu nad 
oedd addysg Gymraeg yn eu siwtio, rhieni am symud 
y plentyn i ysgol fonedd (Howells, Cathedral School 
ac yn y blaen). Dwyf i ddim yn gallu dyfalu pam fod y 
cwymp o un ffrwd sy’n arferol wedi cynyddu i dair  
ffrwd eleni. 

I droi at y sector cynradd,  mae’r cyfanswm o 

geisiadau (663) yn debyg i’r nifer ers 2018 ac ar yr un 
lefel ag yn y sector Saesneg. Mae rhieni yn cael llai o 
blant yn gyffredinol. 

Mae tair ysgol eleni lle mae’r galw yn uwch na’r 
nifer o lefydd sy ar gael - Nant Caerau - 39 yn ceisio 
30 lle, Treganna - 94 am 90 lle, a Mynydd Bychan 42 
am 30 lle. Bydd Mynydd Bychan rhywbryd yn symud i 
adeilad Allensbank lle bydd dwy ffrwd ar gyfer 60 
plentyn. Mae’r sir wedi cytuno i ymestyn Nant Caerau 
ond sut a phryd nid wyf yn gwybod. O’r cyfanswm o 
94 sy’n ceisio am le yn Nhreganna, mae 15 yn byw tu 
allan i’r dalgylch ac felly mae digon o le yn yr ysgol am 
y 79 sy â hawl i geisio lle yno. 

Nid oes problem cael lle yn y 15 ysgol arall ond 
mae’r galw yn amrywio yn sylweddol. Mae pump ysgol 
yn llawn neu ond ychydig yn brin sef Melin Gruffydd,  
Gwaelod-y-garth, Hamadryad, Pencae a’r Berllan 
Deg. 

Mae pedair ysgol lle mae tua traean y llefydd yn 
wag – Creigiau, Bro Eirwg, Glan Ceubal a’r Wern a 
phump arall sy’n hanner llawn – Glan Morfa, Pwll 
Coch, Penygroes, Penypil a’r Groes Wen, yr ysgol  
ddiwethaf ar y rhestr sydd wrth gwrs ar ei thŵf ers 
agor y llynedd. 

Ysgol mewn sefyllfa drychinebus yw Coed-y-gof 
sydd wedi derbyn 12 cais am 60 lle. 

Ar y cyfan mae addysg Gymraeg yn dal ei thir a 
mae gobaith o ychwanegu ffrwd yn Nant Caerau a’r 
Mynydd Bychan.         

Fy Adolygiad o ‘Parti Priodas’ yn  

Theatr Sherman yng Nghaerdydd 

fel Dysgwr Cymraeg.  

Peidiwch â phoeni; does dim “spoilers” gyda fi – 
croeso i chi ddarllen os oes tocynnau gyda chi! Ar 
Ddydd Llun y 22ain mis 
Ebrill, es i (a fy mrawd) i 
weld  cynhyrchiad newydd 
Theatr Genedlaethol Cymru 
“Parti Priodas”. Fel rhan o’n 
cwrs Safon Uwch, mae’n 
rhaid i ni fynd i’r theatr a 
gweld amrywiaeth o 
gynyrchiadau trwy’r 
Gymraeg. Roedd “Partii 
Priodas” yn llawn 
golygfeydd doniol ond 
hefyd golygfeydd ingol 
oedd  yn trafod problemau 
cymdeithasol fel 
perthnasau – nid dim ond 
perthnasau rhwng cyplau,  
ond hefyd  perthnasau 
teuluol, cyfeillgarwch ac yn 
bwysig iawn y berthynas 
rhwng Cymru a Lloegr. 
Ffeindias i’r sioe yn 
bryfoclyd gyda’i defnydd o 
iaith – fel dysgwr Cymraeg 
mae diddordeb gyda fi yn 
sut mae iaith yn cael ei 

ddefnyddio mewn sefyllfaoedd gwahanol. Gan fod y 
ddrama am briodas gymysg (rhwng siaradwr 
Saesneg a siaradwr Cymraeg) – pan maen nhw’n dod 
i’r briodas yng Nghymru mae’r tensiynau ieithyddol yn 
finiog achos fel dywedodd Lowri (chwaer y priodfab) 
“Mae ‘na lot mwy ohonyn nhw na sy ohonon ni”.  

Mae'r ddrama yn gyfoes a modern yn ei 
chyflwyniad o'r Gymraeg mewn cymdeithas. Nid dim 

ond yr iaith sy’n cael ei drafod 
yn y ddrama ond mae’r 
ddrama yn trafod problemau 
sy’n debyg i bawb. Mae'r 
ddrama yn cyfleu negeseuon 
pwysig am broblemau pob 
dydd fel problemau 
cyfeillgarwch, alcohol a 
chymryd cyffuriau a lle gwell i 
ddal y problemau hyn na 
mewn priodas? Felly, os 
dydych chi ddim wedi prynu 
eich tocynnau eto, ewch 
amdani! Ydych chi’n dysgu 
Cymraeg? Mae’r sioe yn 
hygyrch iawn i ddysgwyr 
Gymraeg. Mae ap capsiynau 
gyda nhw – maen nhw ar gael 
yn y Gymraeg ac yn Saesneg 
a gallwch chi brynu copi o'r 
sgript i'w dilyn os dymunwch 
chi. Dim ond awr ydy’r sioe 
felly rhowch gynnig arni! 
   
    Gwilym Morgan  

NEWYDDION O’R EGLWYSI 
EGLWYS MINNY STREET 
Oedfaon y Sul a’r Ysgol Sul  
Edrychwn ymlaen at arweiniad ein 
Gweinidog yn oedfa foreol 5 Mai 
(oedfa gymun yn y bore), ac yn 
oedfaon y Sulgwyn ar 19 Mai 
(oedfa gymun yn yr hwyr). Bydd 
oedfa nos Sul, 5 Mai yng ngofal 
Emlyn Davies. Ddydd Sul, 12 Mai, 
y Parchedig Kevin Davies fydd yn 
arwain yr oedfa deulu am 9:30 yn y 
festri ac yna’r oedfa foreol yn y 
capel am 10:30. Am 18:00, bydd 
cyfle i’r eglwys ymuno yng Ngŵyl 
Bregethu Eglwys y Crwys. Cawn 
gwmni y Parchedig Richard 
Cleaves gydol y dydd ar 26 Mai. 
Yn ystod oedfaon bore Sul 5 a 19 
Mai y bydd yr Ysgol Sul yn 
cyfarfod. Bydd Pobl Ifanc Minny 
Street (PIMS)  yn cyfarfod am 
17:00 brynhawn Sul, 5 Mai. 
Gweithgarwch y mis  
Mae gweithgareddau mis Mai yn 
cynnwys paned a chacen rhwng 
oedfaon bore Sul y Sulgwyn er 
budd gwaith Cymorth Cristnogol a 
sesiwn Celf a Chred (21 Mai). 
Bydd cyfle i fwynhau Coffi a 
Chlonc fore Iau, 2 Mai a phryd o 
fwyd gyda’r hwyr (Koinônia) nos 
Sul, 19 Mai. Edrychwn ymlaen at 
holl weithgarwch y mis. Ym mis 
Mehefin, cynhelir cyngerdd yng 
nghwmni NY AKO (Madagascar) 
yng nghapel y Crwys, Heol 
Richmond am 19:00. 
Newyddion am yr aelodau 
Yn ystod y mis a aeth heibio, 
cafwyd perl o oedfa yn dathlu 
llwyddiannau Tomi Roberts-Jones, 

un o bobl ifanc ddewr a thalentog 
yr eglwys. Roedd yn gyfle hyfryd i 
deulu’r eglwys, o bob oed, 
ddangos eu gwerthfawrogiad 
didwyll o gamp anhygoel Tomi yn 
cipio medal aur i Gymru yn y sbrint 
para 100 m yng Ngemau Ieuenctid 
y Gymanwlad, a hynny ar ôl 
llawdriniaeth fawr ar ei ymennydd. 
Wrth wylio fideo o Tomi, 
syfrdanwyd pob un gan ei  agwedd 
bositif, ei benderfyniad, a 
dalifyndrwydd Tomi yn wyneb 
heriau anodd. 
Roedd pwyslais neges y 
Gweinidog ar ddathlu ein pobl 
ifanc yn gyffredinol. Defnyddiodd 
lwyddiant Tomi i bwysleisio’r 
angen am ymarfer cyson – gan 
gynnwys ymarfer ffydd, gobaith a 
chariad. Cafwyd cyfarchion o bell 
gan Rhys Patchell, englyn gan Llŷr 
Gwyn Lewis, sylwadau cynnes gan 
yr Ysgol Sul a PIMS (gweler y llun) 
a theisen gan Anwen i orffen y 
dathlu. Roedd honno wedi’i 
haddurno’n addas â medal aur a 
geiriau’n llongyfarch ‘Tomi, 
Pencampwr Minny Street’. Bore 
arbennig, bore i’w gofio.  
www.minnystreet.org   
@MinnyStreet    Gweinidog: Y 
Parchedig Owain Llŷr Evans 

 
EGLWYS Y CRWYS 
Cyfarchion 
Dymunwn yn dda i’r aelodau fu’n 
anhwylus yn ystod y mis diwethaf.  
Treuliodd Mrs Mali Rowlands 
gyfnod yn yr ysbyty a braf ei gweld 
wedi dychwelyd gartref. 

Bu Mrs Eirwen Jones am gyfnod 
yn ysbytai’r Brifysgol a Dewi Sant.  
Mae hithau wedi dychwelyd gartref 
yn ddiweddar. 
Mae Cerian Angharad a Mrs Gwen 
Holt yn parhau i fod yn anhwylus a 
dymunwn wellhad buan iddynt. 
Bu i Mrs Llewela Morris syrthio yn 
y Cartref Gofal yn Y Glais.  Wedi 
triniaeth yn yr Ysbyty yn Abertawe 
cafodd ddychwelyd i’r Cartref. 
Hyfryd oedd gweld Jonathan 
Bowen yn yr oedfa foreol yn 
ddiweddar.  Dymunwn yn dda iddo 
wrth iddo gychwyn am Sydney, 
Awstralia gyda’i waith am gyfnod o 
flwyddyn a hanner.  Mae Jonathan 
yn Beirianydd gyda chwmni yng 
Nghaint.  Pob lwc Jonathan. 
 
Mae rhai o’n haelodau sy’n gaeth 
yn eu cartrefi wedi derbyn yr 
Ordinhad o Swper yr Arglwydd ar 
eu haelwyd. Diolchwn I’r 
Parchedigion Glyn Tudwal Jones a 
Robert Owen Griffiths am eu 
parodrwydd i sicrhau hyn. 
Dymunwn yn dda i’r plant a’r 
ieuenctid fydd yn cystadlu yn 
Eisteddfod Genedlaethol yr Urdd 
ym Meifod ddiwedd y mis. 
Yn 1984, etholwyd Mr Emyr 
Jenkins yn flaenor yn Eglwys y 
Crwys. Erbyn hyn mae Emyr wedi 
cyflawni deugain mlynedd o 
wasanaeth i'r Eglwys. Rydym yn ei 
longyfarch ar gyrraedd y garreg 
filltir hon ac yn diolch iddo am ei 
wasanaeth dros y blynyddoedd. 
Cydnabyddwyd ei gyfraniad yng 
nghyfarfod Sasiwn y De yng 
Nhaerfyrddin ar Fai 1af. 
Y Gymdeithas 
Cafwyd noson hynod o ddiddorol 
yng nghwmni Ms Beti George yn 
sgwrsio am ei phlentyndod yng 
Nghoed y Bryn, Llandysul, ac yna 
ei gyrfa amrywiol gyda’r BBC.  
Diolch o galon iddi am ei 
chyfraniad ac i Cerian Angharad 
am y trefniadau.  
Trefn Oedfaon Mehefin 
Mehefin 2il – Parchg Aled Edwards 
gyda Sacrament y Cymun yn yr 
oedfa hwyrol 
Mehefin 9fed – Bore: Parchg Huw 
Lewis; Hwyr: Parchg Alun Tudur 
Mehefin 16eg – Parchg Nan 
Powell Davies 
Mehefin 23ain – Parchedigion Ifan 
a Catrin Roberts 
Mehefin 30ain – Bore: i’w drefnu; 
Hwyr: Parch Robert Owen Griffiths 
 

 

Tomi Roberts-Jones a rhai o 
bobl ifanc Minny Street 

YR EGLWYS  EFENGYLAIDD 
Paned a Sgwrs  
Yn ddiweddar daeth Lois Adams 
atom i sôn am ei gwaith yn 
cydweithio gyda sawl eglwys 
wahanol yng Nghymru wrth iddynt 
geisio ymestyn allan i'r gymdeithas 
a cheisio cael pobl i feddwl am y 
neges Gristnogol. Mae gan Lois 
ddoniau creadigol arbennig sy'n 
amrywio o lunio murluniau, creu 
arddangosfeydd, cynnal sioe 
bypedau a gweithdai creadigol a 
llawer o syniadau eraill.  
Dymunwn bob bendith iddi yn y 
misoedd nesaf wrth iddi weithio 
gyda eglwysi yn Yr Wyddgrug, 
Eglwysbach, Y Gelli, Llanelli, 
Abertawe a gyda ni yng 
Nghaerdydd. Mae amser prysur o'i 
blaen! 
Bore Siarad 
Yn y cyfarfod diwethaf cawsom 
sgwrs ddifyr iawn gan Dr Dewi Alter 
ar Dewi Sant. Soniodd Dewi am sut 
mae'r ddelwedd a'r amgyffrediad o 
Dewi wedi newid ar hyd y 
canrifoedd, a'r hawlio fu arno gan 
wahanol garfannau crefyddol. 
Yn y cyfarfod nesaf, 11 Mai, bydd 
Elizabeth James yn sôn am sut y 
teithiodd o Whitby i Gaerdydd a 
dod yn rhugl yn y Gymraeg. Mae 
croeso mawr i siaradwyr Cymraeg 
newydd lefel ganolradd ac uwch. 
Noson Merched 
Mwynhaodd llawer o ferched yr 
eglwys bryd o fwyd hyfryd yn 
ddiweddar yn Pizzeria Villaggio yn 
yr Eglwys Newydd. Roedd yn braf 
cael amser i gymdeithasu'n 
anffurfiol a mwynhau cwmni'n 
gilydd.   
Cyfnod Sabothol 
Dymunwh bob bendith i'n 
gweinidog, Emyr, wrth iddo 
ddechrau ar dri mis o gyfnod 
sabothol. Fe welwn  ei eisiau'n fawr 
a gweddïwn y bydd yn gyfnod 
bendithiol iddo, yn gorfforol ac yn 
ysbrydol. 

BETHLEHEM, 
GWAELOD-Y-GARTH 
5ed – Oedfa Gymun - Delwyn Sion 
12fed – Oedfa Cymorth Cristnogol 
19eg – Parchedig Jeff Williams 
26ain – Eirian Dafydd 

Yn ei gyfrol “Cerddaf o’r Hen 
Fapiau” dywed Aled Jones 
Williams fel a ganlyn:- 
“Nid geiriau i ddisgrifio unrhyw beth 
sydd yma, ond geiriau sy’n symyd 
o’r ffordd er mwyn creu lle.” 

Du(wybod): 
“Yn yr agen rhwng dau air 
Dan fondo gair 
Yn ‘mochel dros glawdd y geiriau 
Yn yr adlais rhwng dwy frawddeg 
I’r lleoedd hyn y daw weithiau 
Os daw o gwbl.” 

Mae’r gerdd yma wedi apelio’n fawr 
ataf, yn enwedig oherwydd fy mod 
wedi bod yn tyrchu trwy hen lyfrau 
cownt Bethlehem, Gwaelod-y-
garth, o chwarter olaf y 19eg ganrif 
a dechrau’r 20fed ganrif. 

A phrysuraf i ddweud nad mesur 
cyfraniadau ariannol oedd y 
bwriad! 

Ond nid yn y ffigyrau moel y cefais 
flas, ond yn yr ebychiadau bychain 
neu’r darnau papur rhydd a oedd 
wedi eu cynnwys o fewn ambell 
ddalen yr oedd y dileit. 

Wrth reswm yr oedd yno enwau 
pobl go iawn, ond ‘roedd yno hefyd 
gofnod o’u galwedigaeth – ac ni 
fyddai’n syndod i neb fod y dynion, 
bron yn ddi-eithriad, ynghlwm â’r 
diwydiant glo neu’r mwynfeydd 
cyfagos.  Nid oedd galwedigaeth 
yn cael ei nodi wrth enwau yr un o’r 
merched! 

‘Roedd cyfeiriad gyferbyn ac 
ambell i enw yn nodi yn ogystal ei 
fod yn “ddiacon” – dim byd tebyg 
gyferbyn ag enw yr un ferch! 

‘Roedd colofnau yn y llyfr cownt yn 
nodi mynd a dod yr aelodau, ond 
hefyd ‘roedd gofod i nodi pryd yr 

ataliwyd / diarddeliwyd rhai rhag 
mynychu’r capel! (A cholofn i nodi 
adferiad a maddeuant i’r trueiniaid 
rheini.) 

Er tegwch colofnau gweigion ydynt 
yn ôl a welaf! 

Nodwyd “cymeriad crefyddol” yr 
aelodau, ac, o ran mynychwyr yr 
Ysgol Sul – a allent ddarllen! 

“I’r lleoedd hyn y daw weithiau?” 
Tybed? 

 

BETHEL, RHIWBEINA 
Mis Ebrill eleni oedd y mis i ddathlu 
25 o flynyddoedd ers  dyfodiad ein 
gweinidog, y Parchg Evan Morgan, 
i'n plith. Ar ddydd Iau, Ebrill 11 
cawsom gyfle i fwynhau cinio 
gyda'n gilydd yng nghwmni Evan 
ac i flasu teisen arbennig. 
Y Sul canlynol, roedd y 
gwasanaeth cymun yng ngofal ein 
gweinidog a braf oedd gweld 
cynifer yn yr  oedfa. Yn ystod y 
gwasanaeth cyfeiriodd Evan at 
nifer o atgofion hapus o'r 
blynyddoedd a aeth heibio ers iddo 
ddod i Gaerdydd, ac i Gapel 
Bethel, o Fachynlleth. Wedi'r 
gwasanaeth tynnwyd llun o bawb 
gydag Evan er mwyn cofio'r 
achlysur arbennig.  
Wedyn dros baned a chacen, 
cawsom wylio fidio o 
ddigwyddiadau a lluniau aelodau 
o'r flwyddyn 2000 hyd heddiw. 
Hyfryd oedd gweld y lluniau ond 
achoswyd ambell i ddeigryn wrth 
sylwi ar hen ffrindiau nad ydynt 
yma bellach. 
Diolch i Julie Jones am ei gwaith 
yn paratoi'r fidio a hefyd yr albwm a 
gyflwynwyd i Evan yn ystod y 
gwasanaeth. 
A diolch hefyd wrth gwrs i Evan am 
ei ofal drosom yn ystod y chwarter 
canrif aeth heibio. 

Cynulleidfa Bethel yn dathlu 

gyda’r Parchg Evan Morgan 

SALEM, TREGANNA 
Dathlu 25 
Ym mis Ebrill 1999, dechreuodd 
Gweinidog ifanc iawn ar ofalaeth 
newydd. Symudodd Evan Morgan 
o Ddyffryn Dyfi i’r Ddinas Fawr 
Ddrwg, a Chapel Salem, Treganna 
oedd wedi ei alw. Ychydig a 
wyddai yntau na’i braidd y byddai 
dal yma 25 mlynedd yn 
ddiweddarach. Ond mae’r holl 
flynyddoedd hynny’n dyst i’r cariad 
a’r parch tuag ato. 
Cafwyd gwasanaeth arbennig yn 
Salem ar 21 Ebrill i ddathlu a nodi’r 
25 mlynedd, gyda theyrnged gan 
Glyn Williams, un o’r blaenoriaid, a 
cherddi wedi’u hysgrifennu’n 
arbennig ar gyfer yr achlysur gan 
Dewi Rhisiart ac Aron Pritchard. 
Roedd y capel bron yn llawn, o 
bobl oedd wedi dod i rannu yn y 
digwyddiad a dathlu’r 25. 
Wedi’r oedfa, cafwyd cinio bwffe yn 
y festri, a chyfle i Gymdeithasu a 
hel atgofion. Ar ben hynny, cafwyd 
cacen ogoneddus, wel, dwy gacen, 
gan na fyddai un wedi bod yn 
ddigon, i nodi ein “Diolch” i Evan 
am ei ofal a’i arweiniad. 

Mae Capel Salem yn fwrlwm o 
weithgareddau, o’r “Clwb Babis”, i 
Adran yr Urdd, i Glwb y Bobl Ifanc 
a’r Clwb Coffi. Mae Evan yn rhan 
fawr o’r digwyddiadau hyn, gyda’i 
wên barod a’i hiwmor heintus. 
Llongyfarchiadau Evan a diolch am 
bopeth 
Diolch yn fawr i bawb a fu’n paratoi 
ar gyfer y dathlu, drwy drefnu’r 
bwyd a diod, addurno’r capel, llunio 
gwahoddiadau, cynhyrchu fideo a 
sicrhau fod popeth yn rhedeg ‘fel 
watsh’ 
Gwasanaethau 
Cofiwch am drefn gwasanaethau’r 
Sul. Mae oedfa’r bore am 10.30 yn 
dilyn y patrwm arferol, a bydd 
patrwm oedfa’r hwyr yn para tan 
ddiwedd mis Mai. 
Nos Sul gyntaf pob mis, ar y cyfan 
– Oedfa arferol yn festri Salem am 
6.00pm o dan ofal Evan. 
Pob nos Sul arall  - oedfa Zoom fer 
yn dilyn y patrwm a welwyd yn 
ystod cyfnod COVID.  
Clwb Glanhau – Iawn, dim clwb yw 

hwn, ond mae’n gyfle eto i ddod at 
ein gilydd - i lanhau’r capel. Mae 
gwahoddiad i bwy bynnag sydd ar 
gael ddod i roi help llaw fore 
Sadwrn 11 Mai o 10.00 o’r gloch – 
sbriws bach i’r tu mewn a 
phaentio’r reilins y tu allan. 
Os  hoffech chi gael rhagor o 
fanylion am ein gweithgareddau 
neu ein gwasanaethau, beth am 
ein dilyn ar Facebook, neu ewch i 
wefan Salem: Capelsalem.org.  
 

EGLWYS GATHOLIG  
TEILO SANT 
‘Myfi yw’r wir winwydden’ oedd 
efengyl yr Offeren ar ddiwedd mis 
Ebrill a ni ‘yw’r canghennau’. Mae’n 
braf iawn cael cwrdd i glywed 
neges ein ffydd yn Gymraeg, ac 
mae ein diolch yn fawr i’r Tad Peter 
Davies a Diacon Elfed Jones am 
eu ffyddlondeb bob mis. 
Cynhelir Offeren yr Eisteddfod 
eleni yn Eglwys Gatholig Dyfrig 
Sant yn ystod wythnos yr 
Eisteddfod ar 8 Awst. Mae 
plwyfolion y Cymoedd wedi 
dechrau paratoi, ac yn edrych 
ymlaen at groesawu eisteddfodwyr 
i’r achlysur arbennig yma. 
Mae plwyf eglwys Dyfrig Sant 
wedi’i drefnu fel gofalaeth ers y 
flwyddyn neu ddwy ddiwethaf, fel ei 
fod nawr yn cynnwys pedair 
eglwys. Gan fod ardal De Rhondda 
Cynon Taf yn cynnwys cysegrfan 
Mair ar ben mynydd Penrhys, 
rhoddwyd Ein Harglwyddes Mair o 
Benrhys yn enw ar yr Ofalaeth. 
Mae dwy o’r bedair eglwys yn 
dyddio’n ôl i’r bedwaredd ganrif ar 
bymtheg, pan lifai pobl o bob man 
i’r cymoedd i weithio yn y pyllau 
glo. Un o’r hynaf yw Eglwys Saint 
Gabriel a Raphael yn Nhonypandy, 
a phan roeddwn i’n cael fy magu 
yn Y Rhondda, roeddwn yn 
adnabod teuluoedd o Eidalwyr, y 
‘Bracchis’, oedd yn mynychu hon 
yn ffyddlon. Codwyd yr eglwys yn 
1886, tua’r un adeg â llawer o 
gapeli’r cwm, a chaiff ei rhedeg o 
ddydd i ddydd gan y Chwaer 
Berenice. Dyw hi ddim yn eglwys 
fawr a phan oeddwn i yn yr Offeren 
yn ddiweddar, roedd hi’n 
gyfforddus lawn, a digon o ganu da 
yno! 
Cynhelir yr Offeren fisol brynhawn 
Sul 26 Mai yn Eglwys Teilo Sant, 
Yr Eglwys Newydd, CF14 1AD ar 
yr amser arferol 4:30pm. Bydd 
cyfle am baned a sgwrs ar ôl y 
gwasanaeth. Croeso cynnes i 
bawb. 
Mae’r Offeren ar gael ar lif byw yr 
eglwys: stteilos-olol.co.uk 
Cyswllt: carys@caerdelyn.com  

EGLWYS DEWI SANT 
Sul y Pasg, 
Cafwyd gwasanaethau benidithiol 
iawn ddydd Sul, Mawrth 31ain, i 
ddathlu’r Pasg. Cafwyd cyfraniad 
gan y côr yng ngwasanaeth Y 
Cymun Bendigaid fore Sul. 
Diolchwyd i bawb a gyfrannodd 
mewn unrhyw fodd i’r paratoadau 
ar gyfer yr Ŵyl.  
Banc Bwyd Caerdydd 
Diolchir i bawb a gyfrannodd i’r 
Banc Bwyd. Casglwyd ychydig 
dros 50kg o nwyddau. 
Cloch Dewi 
Dosbarthwyd rhifyn o gylchgrawn 
yr Eglwys, Cloch Dewi, yn 
ddiweddar. Diolch i’r golygydd, 
Wyn  Mears, am rifyn lliwgar, 
diddorol a graenus. 
Datganiad Organ 
Cynhaliwyd datganiad organ o dan 
nawdd Cardiff Organ Events gan 
Paul Carr, Birmingham, ddydd 
Gwener, 12eg Ebrill.  
Coffi a Chlonc 
Cafwyd bore dymunol yn y Coffi a 
Chlonc, ddydd Sadwrn, 20fed 
Ebrill, pryd y cafwyd cyfle i 
groesawu hen ffrindiau a ffrindiau 
newydd.  Cynhelir yr un nesaf 
ddydd Sadwrn, 18ed Mai. 
Cyngerdd 
Nos Sadwrn, 20fed Ebrill, 
cynhaliwyd cyngerdd yn EDS gyda 
Chantorion Ardwyn.  
Cyngor Plwyfol Eglwysig 
Ymunodd yr Archddiacon â 
chyfarfod arbennig o’r CPE nos 
Lun, 22ain Ebrill. Trafodwyd y 
newidiadau yn y ffordd y mae’r 
Esgobaeth yn gofyn am 
gyfraniadau oddi wrth yr eglwysi 
lleol i gynnal y weinidogaeth. 
Noson o Gymdeithasu 
Nos Fercher, 24ain Ebrill cafwyd 
golwg ar fywyd Tseina gan Karl a 
Jimmy. Soniodd Karl am ei 
brofiadau yn gweithio yno a 
phrofwyd danteithion Tsineaidd 
wedi eu coginio gan Jimmy, sy’n 
frodor o Tseina. Gwlad yw Tseina 
gyda gwareiddiad yn ymestyn yn ôl 
dros 4,000 o flynyddoedd, a 
phwyleisiodd Karl mor bwysig fu 
Conffiwsiaeth yn ei diwylliant 
hynafol. Trwy gyfrwng nifer o 
luniau dangosodd mor 
ddatblygiedig yw Tseina heddiw. 
Eglurodd fel y bu i’r wlad gael ei 
anrheithio gan bolisiau imperalaidd 
Prydain ac yna adfer yn raddol ers 
chwyldro mawr Mao a’r Blaid 
Gomiwnyddol. Mwynhawyd y 
noson yn fawr gan bawb. 
Cydymdeimlo 
Estynnir cydymdeimlad yr Eglwys â 
Mrs Dilys Jones a’r teulu yn eu 
profedigaeth ddiweddar. 

http://capelsalem.org/

BETHEL, PENARTH 
Llongyfarchwn Hana Lili (Evans) ar 
ennill gradd Meistr (Dosbarth 1) yn 
ei harbenigedd cerddoriaeth, 
Cyfansoddi a Chynhyrchu. Yn dilyn 
cefnogi Somebody’s Child mae hi 
nawr wedi’i chadarnhau i chwarae 
The Great Escape (Brighton) a dau 
gymal Gŵyl Dot-to-Dot ym mis Mai. 
Mae ei sengl, Basement, wedi’i 
chwarae ar BBC Radio 1, BBC 6 
Music, BBC Wales a Radio Cymru. 
Mae Hana Lili hefyd wedi derbyn 
grant gan Gronfa Cerddoriaeth 
Momentwm PPL a bydd ei sengl 
newydd, Iconic, ar Future Pop ac ar 
BBC Radio 1. Dal ati Hana Lili! Pob 
dymuniad da. 

Ar Sul, Ebrill 7fed (Y Pasg Bach) 
seiliodd ein gweinidog ei neges ar 
Luc 24, 1-12, sy’n sôn am 
atgyfodiad Iesu. Cyfeiriwyd ein sylw 
at sioc a siom y disgyblion. Mor 
anodd yw dweud ‘Ffarwel’. 
Atgoffwyd ni o weddi Eli Jenkins 
(geiriau Dylan Thomas, Under Milk 
Wood), ‘Goodbye, but just for now’. 
Ond mae neges y Pasg yn dileu 
chwerwder a diflastod pob ffarwelio. 

Aeth Sian Meinir â ni ar Ebrill 14eg 
at waith dau arlunydd, Caravaggio 
(The Incredulity of Thomas) a John 
Granville Gregory (Still Doubting), 
gyda’u portreadau o’r hanes am 
Thomas (anghredadun) yn 
wynebu’r Iesu atgyfodedig (Ioan 21, 
24 -29). Diolch am y dechnoleg sy 
ym Methel; roedd modd i ni weld y 
ddau lun a dilyn sylwadau Sian. 
Mae gwaith Gregory i’w weld yng 
nghadeirlan Bangor. 

Ar y 21ain o Ebrill 21, aeth y 
Parchedig John Roberts hefyd at 
hanesion am ymddangosiadau Iesu 
yn dilyn ei atgyfodiad (Ioan 21, 1-
19). Cyflwynwyd y myfyrdod mewn 
tair rhan, (a) digon cyffredin yw’r 
sylw sy’n disgrifio Pedr fel un 
byrbwyll, ond awgrymodd JR y 
dylem ganmol Pedr am ei ‘ddiffyg 
amynedd’, (b) er gwaethaf ei 
atgofion o’r tair gwaith y bu i Pedr 
fradychu, eto i gyd roedd yn dal yn 
awyddus i ‘weld’ Iesu, yn edifeiriol 
(c) nid yw Iesu yn edliw gwendidau 
Pedr ond yn hytrach yn mynegi ei 
faddeuant ar ffurf siars o 
ymddiriedaeth, ‘Portha fy nefaid’. 

Daeth ein Suliau Ebrill i ben gyda 
Sian Meinir yn cynnig ei sylwadau 
ar werth ‘gwenu’ (Diarhebion15, 
Beibl.net) yn ein tystiolaeth dawel 
wrth hymwneud â phobol. 

Cawsom weld dechrau menter 
newydd ym methel ar 25 Ebrill, hwb 
Darllen y Beibl. Fel ‘na yn syml. 

TABERNACL, YR AIS 
Wedi salwch byr, bu farw Alan 
Kemp, un o ffyddloniaid y 
Tabernacl. Cofiwn amdano fel gŵr 
tawel ac addfwyn - yn wyddonydd 
wrth ei alwedigaeth, darlithiodd 
mewn sawl prifysgol ym Mhrydain 
ac Ewrop. Yn ogystal, yn ddiweddar 
bu o gymorth mawr i’r gymdeithas o          
Wcreiniaid sydd wedi ymgartrefu yn 
y Brifddinas. 
Cynhelir bore coffi Cymorth 
Cristnogol yn festri’r Tabernacl am 
10.30 bore Sadwrn, y 18ed o Fai. 
Bydd ffair lyfrau ail-law a stondin 
deisennau ar gael. 
Llongyfarchiadau i Efa Rogers wrth 
iddi dderbyn clod aruchel pan 
enillodd le iddi astudio dawns a 
theatr gerdd yng ngholeg Bird yn 
Llundain. 
Rhodri ab Owen oedd yn annerch y 
Gymdeithas am Ddau ym mis 
Mawrth. Daethom i adnabod rhai o’i 
deidiau a’i neiniau ar ochr ei dad a’i 
fam. Darllenodd sawl darn o 
farddoniaeth a gyfansoddwyd gan 
aelodau o’r teulu. 
Erbyn hyn mae pedair o’r 
Gymdeithas am Ddau wedi gwau 
135 o betryalau lliwgar ers y 
Nadolig.  Byddant yn cael eu 
trosglwyddo i Hen Ysbyty’r Glowyr 
yng Nghaerffili. 
Fe gafodd Y Clwb Darllen sgwrs am 
y llyfr diweddaraf, sef Sut i Ddofi 
Corryn gan Mari George. Roedd y 
farn yn weddol unfrydol – ei fod yn 
hawdd i’w ddarllen ond braidd yn 
gymysglyd o ran stori.                                                                                                          
Mawr yw’n diolch i’r canlynol am eu 
parodrwydd i gynnal oedfaon yn 
ystod mis Ebrill: ein Gweinidog Y 
Parchg Ddr Rosa Hunt, Noa Evans, 
Marc John Williams, Plant yr Ysgol 
Sul, Y Parchg Lona Roberts a 
Helen Jones. 
 

EBENESER 
Cyfrol gyffrous 

 Mae Rhiannon Lloyd Williams, 
merch Dafydd a Buddug Williams, 
yr Eglwys Newydd, bellach yn byw 
yng Nghaernarfon. Ers ennill y 
Fedal Ddrama yn Eisteddfod T 
2021, mae Rhiannon wedi cael ail 
wynt i sgwennu eto. Eisteddfod T 
oedd eisteddfod rhithiol gynhaliwyd 
yn ystod y cyfnod clo.  

Dwy ffrind yw Rhiannon a Sioned 
Medi Evans sydd wedi creu’r gyfrol 
wreiddiol, liwgar, ‘Cant a Mil o 
Freuddwydion’, gyhoeddwyd ym 
mis Ebrill gan Y Lolfa. Dechreuodd 
y cyfan fel project ar y we ym mis 
Medi 2019, gyda Rhiannon yn 
sgwennu a Sioned yn darlunio, wedi 
i’r ddwy sylweddoli bod prinder 

straeon cyn cysgu i blant. 

Mae’r ddwy wedi llwyddo i greu 
cyfrol gyffrous, ddeniadol, gyda 
chymeriadau a sefyllfaoedd cwbl 
Gymreig. Mae’r straeon hefyd yn 
cynnwys cymeriadau sy’n cael eu 
tangynrychioli, boed hynny 
oherwydd hil, anabledd neu rywedd 
rhieni. 

Llan Llanast 

Ar fore Sul 21ain o Ebrill daeth criw 
da o blant i Ganolfan yr Eglwys 
Newydd i bore i ddysgu am Iesu: Y 
Bugail Da - Giât y Defaid, a 
mwynhau bore o grefftau, gemau 
chwarae synhwyraidd, canu a stori. 
Bydd y Llan Llanast nesaf, Parti 
Pentecost  ar 19eg o Fai. Bydd hwn 
yn gyfarfod i blant ac oedolion, i ni 
gael dathlu gyda’n gilydd. Croeso 
cynnes i bawb.  

Penblwydd Priodas 

Llongyfarchiadau i Eynon a Delyth 
Williams ar ddathlu 40 mlynedd o 
briodas ar 27ain o Ebrill 2024.  
Buon nhw ar daith i Majorca i nodi’r 
achlysur cyn dychwelyd adre i gael 
cinio dathlu ar y dydd Sul canlynol 
gyda’r teulu cyfan. 

Mwyniant Mai 

Dewch i gefnogi a mwynhau plant 
Ysgol Melin Gruffydd yn yr Eglwys 
Fethodistaidd, yr Eglwys Newydd 
am 5:00 y pnawn ar 22ain o Fai. 
Cawn fwynhau o’u doniau cyn 
iddynt gystadlu yn Eisteddfod yr 
Urdd yn Meifod. Bydd cyfraniadau 
yn mynd tuag at gostau’r ysgol i 
gystadlu yn yr Eisteddfod. 

Rhiannon Lloyd Williams a  

Sioned  Medi Evans 

Newyddion mis Mai 

Mae'r paratoadau yn eu hanterth ar gyfer Gŵyl Fach y 
Fro a gynhelir ddydd Sadwrn, 18 Mai ar Ynys y Barri.  
Gan ddechrau am 11:00 y bore, bydd cerddoriaeth 
fyw i'w chlywed trwy'r dydd gyda'r enwau adnabyddus 
Fleur De Lys, Lowri Evans, Sage Todz a Parisa 
Fouladi, Wigwam a Gwcci, a'r band ifanc Dagrau Tân, 
ymhlith y rhai fydd yn diddanu'r dorf ar y brif lwyfan.   

Glanfa Gwynfor fydd cartref yr ysgolion lleol unwaith 
eto eleni a bydd llwyfan newydd sbon yn dathlu 
cerddoriaeth werin.  Edrychwn ymlaen at groesawu'r 
gantores Siân Francis, y delynores Bethan Nia, y 
ddeuawd Brigyn a'r band Lo-Fi Jones i'r llwyfan 
newydd. 

Un datblygiad cyffrous arall eleni yw'r anthem newydd 
gan Caryl Parry Jones, Plant y Fro, a gomisiynwyd yn 
arbennig ar gyfer yr Ŵyl. Dewch draw i weld plant o 
bob rhan o Fro Morgannwg yn dod at ei gilydd i gyd-
ganu a dawnsio am 2.00 o'r gloch!  

Cofiwch hefyd am y gweithdy hwla-hŵp gyda'r 
Sparklettes a pherfformiadau gwefreiddiol gan Kitsch 
n Sync a chomisiwn dawns gyfoes newydd gan Osian 
Meilir o'r enw Mari Ha'. Gyda chyfle i grwydro'r 
stondinau amrywiol a mwynhau bwyd a diod yn yr 
awyr iach, bydd rhywbeth i bawb ar Ynys y Barri ar 18 
Mai! 

Beth arall sydd ar y gweill gan griw Menter Caerdydd 
a Menter Iaith Bro Morgannwg yn ystod mis Mai? 

Cerdded a Chlonc 

Parc y Rhath fydd lleoliad y cyfarfod nesaf gyda chyfle 
i bawb sy'n mwynhau crwydro a chloncian ymuno â ni 
am dro bach hamddenol! Mae'n gyfle i siaradwyr rhugl 
a'r rhai sy'n dysgu Cymraeg ddod at ei gilydd i 
sgwrsio yn yr awyr iach.  Bore Iau, 23 Mai, 10:30-
12:00. Am ddim. 

Sgwrs y Mis 

Pwnc 'llosg' go iawn fydd testun ein darlith nos Iau, 23 
Mai yng nghwmni Dr Rhian Meara o Brifysgol 
Abertawe. Mewn sgwrs ar Zoom, cawn fwrw golwg yn 
ôl ar echdoriad y llosgfynydd Eldfell yng Ngwlad yr Iâ 
ym 1973. Byddwn yn clywed sut mae'r gymuned leol 
yn parhau i gofio a choffáu'r digwyddiad 50 mlynedd 
yn ddiweddarach ac yn gofyn pa gyngor sydd i 
ardaloedd fel Grindavík ar dir mawr Gwlad yr Iâ lle 
mae cyfres o echdoriadau newydd yn bygwth dyfodol 
y dref.  Nos Iau, 23 Mai, 7:30yh. Am ddim. 

Siaradwyr Newydd 

Cofiwch am y bore coffi ar Zoom, ddydd Gwener ola'r 
mis (31 Mai am 10:30). Wrth edrych ymlaen at yr haf, 
byddwn hefyd yn ymuno â Dysgu Cymraeg Caerdydd 
yn Sain Ffagan ar fore Iau, 13 Mehefin. Mae'r ddau 
ddigwyddiad yma'n rhad ac am ddim. 

Ymweliad â'r BBC 

Mae'r daith hon bellach yn llawn ond os na lwyddoch i 
gofrestru y tro hwn, cysylltwch â 
rachel@mentercaerdydd.cymru. Os bydd digon o 
ddiddordeb, gallwn drefnu taith arall yn yr hydref. 

Am fwy o wybodaeth am ein gweithgareddau ar gyfer 
oedolion, ewch i: https://mentercaerdydd.cymru/cy/
oedolion 

Gweithgareddau Gwyliau i Blant Oed Cynradd 

Yn dilyn llwyddiant y cynllun 'Gofal' ychwanegol yn 
Ysgol y Berllan Deg dros wyliau'r Pasg, byddwn yn 
parhau i gynnig y gwasanaeth mewn tri lleoliad dros y 
Sulgwyn. Bydd gofal ar gael am £32 y dydd yn 
ysgolion Treganna a Melin Gruffydd o ddydd Mawrth 
hyd ddydd Gwener, ac yn Ysgol y Berllan Deg ar 
ddydd Mawrth a dydd Mercher.  Bydd ein cynllun 
chwarae agored rhad ac am ddim, Bwrlwm, yn cael ei 
gynnal yn ôl yr arfer, mewn lleoliadau amrywiol o 
gwmpas y brifddinas a Bro Morgannwg.  Cewch hyd i 
fanylion pellach ar ein gwefan. 

Un o sesiynau 
Bwrlwm y Pasg 

mailto:rachel@mentercaerdydd.cymru
https://mentercaerdydd.cymru/cy/oedolion
https://mentercaerdydd.cymru/cy/oedolion

Mai 

 
Sadwrn, 11 Mai 
Bore Siarad Cymraeg (lefel 
ganolradd ac uwch). Dewch i 
sgwrsio ac ymarfer eich Cymraeg, a 
gwrando ar Elizabeth James yn 
cael ei holi am ei thaith ieithyddol o 
Whitby i’r Eglwys Newydd. Yn Hyb 
Rhiwbina (CF14 6EH) am 10.30am. 
Yn rhad ac am ddim. Dan nawdd 
Eglwys Efengylaidd Gymraeg 
Caerdydd. Croeso cynnes i bawb.  
Sadwrn, 11 Mai 
Noson Owain Glyndŵr. Dewch i 
ddysgu am hanes Owain Glyndŵr a 
gêm newydd Geraint Thomas, yn 
Neuadd yr Eglwys, Creigiau, am 
7.30pm. Noson o hwyl i’r teulu 
cyfan wedi ei threfnu gan Glwb 
Gwawr Crotesi Creigiau a’r Cylch i 
godi arian at Eisteddfod 
Genedlaethol Rhondda Cynon Taf. 
Tocynnau (£10 i oedolion a £3 i 
blant) gan Teleri Jones: 
telerij@yahoo.com 
Llun, 13 Mai 
Cylch Cinio Cymraeg Caerdydd. 
Yng Ngwesty’r ‘New House’, Heol y 
Ddraenen, Draenen Pen-y-graig 
(Thornhill), Caerdydd, CF14 9UA, 
am 7.00 ar gyfer 7.30pm. Pris: £28 
yr un. Siaradwraig wadd: Dr Manon 
Antoniazzi (Prif Weithredwr y 
Senedd). Croeso cynnes i bawb, yn 
arbennig i gyfeillion newydd. Am 
ragor o fanylion, cysylltwch â’r 
Ysgrifennydd, Paul Morgan, ar 
07761-696286 neu 
cylch.cinio@gmail.com 
Mawrth, 14 Mai 
Menter Iaith Bro Morgannwg. 
Cerdded a Chlonc rhwng Ynys y 
Barri a’r Cnap, rhwng 10.30 a 
chanol dydd. Am ddim. Yn addas ar 
gyfer siaradwyr Cymraeg ar bob 
lefel. I gofrestru a chael manylion, 
cysylltwch â Rachel Matthews 
(rachel@mentercaerdydd.cymru). 
Mawrth, 14 Mai 
Merched y Wawr, Cangen 
Caerdydd. Sgwrs gan Susan 
Davies, ar y testun ‘Effaith 
Adweitheg ac Aromatherapi ar 
Iechyd a Lles’, yn Eglwys 
Fethodistaidd Cyncoed  am 
7.00pm. Croeso cynnes i aelodau 
hen a newydd. Am ragor o fanylion, 
cysylltwch ag Eluned Press 
(eluned@press0.plus.com; 07761-
358755). 

Mercher, 15 Mai 
Cwmni Drama Cwmni Caerffili yn 
cyflwyno drama’r Parchg Denzil 
John ‘Gaeaf yn Troi’n Haf’. Neuadd 
Gymuned Treforgan am 7.30pm. 
Tocynnau £8 i oedolion, £2 i 
ddisgyblion ysgol. 
Gwener, 17 Mai 
Clwb Canna yn cyflwyno Gwilym 
Bowen Rhys a’r Band a Mari 
Mathias yn y Clwb Rhyddfrydol, 
Treganna, am 8.00pm. Tocynnau: 
£15 (ar gael o Caban neu drwy 
https://www.ticketsource.co.uk/
clwbcanna).  
Sadwrn, 18 Mai 
Gŵyl Fach y Fro, Ynys y Barri, 
rhwng 11.00am ac 8.00pm. 
Manylion pellach: https://
menterbromorgannwg.org/cy/
tocynnau/gwyl-fach-y-fro-2024 
Llun, 20 Mai 
Cymdeithas Gymraeg Rhiwbeina. 
Sgwrs gan Gerallt Nash (gynt o 
Amgueddfa Sain Ffagan) ar y 
testun ‘“Y cyntaf i’r felin…”: melinau 
gwynt yng Nghymru’, yng nghapel 
Bethel, Maes-y-deri, Rhiwbina, 
CF14 6JJ, am 7.30pm. Manylion: 
dilwynjones51@hotmail.com; 029-
2062-0653. Croeso cynnes i bawb. 
Iau, 23 Mai 
Perfformiad o ‘Cerdyn Post o Wlad 
y Rwla’ yng Nghanolfan 
Celfyddydau Memo, Y Barri, am 
10.00am. Addas i blant rhwng 3 ac 
8 oed. Manylion pellach: https://
memoartscentre.co.uk/cy/Shows/
cerdyn-post-o-wlad-y-rwla/ neu 
ffoniwch 01446-738622. 
Iau, 23 Mai 
Menter Caerdydd. Cerdded a 
Chlonc ym Mharc y Rhath, rhwng 
10.30 a chanol dydd. Am ddim. Yn 
addas ar gyfer siaradwyr Cymraeg 
ar bob lefel. I gofrestru a chael 
manylion o fanylion, cysylltwch â  
rachel@mentercaerdydd.cymru. 
Iau, 23 Mai 
Menter Caerdydd. Sgwrs gan Dr 
Rhian Meara (Prifysgol Abertawe) 
ar y testun ‘Hiraethu am Heimaey: 
Eldfell, 1973’. Trwy gyfrwng Zoom 
am 7.30pm. Am ddim. I gofrestru, 
cysylltwch â Rachel Matthews 
(rachel@mentercaerdydd.cymru). 
Iau, 30 Mai 
Menter Caerdydd yn cyflwyno 
‘Laffwyl! Standyp a Laffs!’ yn 
Nhafarn Parc Fictoria (CF5 1JL) am 
7.30pm. Manylion a thocynnau: 
www.mentercaerdydd.cymru 
Gwener, 31 Mai 
‘Shinani’n Siarad’ gan Sharon 
Morgan, yn Cabaret, Canolfan 
Mileniwm Cymru, am 8.30pm. 
Manylion pellach: https://
www.wmc.org.uk/cy/
digwyddiadur/2024/llais-y-shinani 

Mehefin 

 
Sadwrn, 1 Mehefin 
Taith gwylio adar fisol dan 
arweiniad Eirian a Gwilym Dafydd, 
yn dechrau am 10.00am. Am ddim. 
Am ragor o wybodaeth, anfonwch 
at eirianagwilym@gmail.com 
Mercher–Sadwrn, 5–8 Mehefin 
Frân Wen yn cyflwyno ‘Y Ribidirew 
Olaf’, sioe theatrig gyntaf Deian a 
Loli, yn Theatr Sherman. Manylion 
am y perfformiadau: https://
www.shermantheatre.co.uk/event/
deian-a-loli/?lang=cy neu ffoniwch 
029-2064-6900. 
Iau, 6 Mehefin 
Merched y Wawr, Cangen Bro 
Radur. Ymweld â Chanolfan y BBC. 
Am fanylion pellach, cysylltwch â 
Gwen Emyr 029-2084-8545 neu 
gwen.emyr@gmail.com. 
Sadwrn, 8 Mehefin 
Bore Siarad Cymraeg (lefel 
ganolradd ac uwch). Dewch i 
sgwrsio ac ymarfer eich Cymraeg, a 
gwrando ar sgwrs gan Marc Evans 
ar y testun ‘Troeon yr Yrfa’. Yn Hyb 
Rhiwbina (CF14 6EH) am 10.30am. 
Yn rhad ac am ddim. Dan nawdd 
Eglwys Efengylaidd Gymraeg 
Caerdydd. Croeso cynnes i bawb.  
Mercher, 12 Mehefin 
CYFARFOD BLYNYDDOL Y 
DINESYDD yn Pizzeria Villagio, 73 
Heol Merthyr, Yr Eglwys Newydd, 
CF14 1DD, am 6.30pm. Bydd 
croeso i unrhyw un a ddaw i’r 
Cyfarfod Blynyddol aros am bryd o 
fwyd yn y Pizzeria am 7.30pm. Os 
ydych am archebu bwyd, anfonwch 
at eirianagwilym@gmail.com 
Mawrth, 18 Mehefin 
Menter Caerdydd. Cerdded a 
Chlonc ger Cronfeydd Dŵr Llys-
faen a Llanisien, rhwng 10.30 a 
chanol dydd. Am ddim. Yn addas ar 
gyfer siaradwyr Cymraeg ar bob 
lefel. I gofrestru ac am ragor o 
fanylion, cysylltwch â Rachel 
Matthews 
(rachel@mentercaerdydd.cymru). 
Mercher, 19 Mehefin 
Côr Merched Canna yn Dathlu’r 30 
ymysg ffrindiau! Yn Neuadd Ysgol 
Glantaf am 7.00pm. Eitemau 
amrywiol gan dalentau gwadd 
arbennig. Tocynnau ar werth wrth y 
drws. Rhagor o fanylion gan Delyth 
Medi: delmed@outlook.com 

 
 

Anfonwch fanylion ar gyfer  
Y Digwyddiadur at 

Yr Athro E. Wyn James 
Manylion ar dudalen 2. 

Y 

DIGWYDDIADUR 

mailto:cylch.cinio@gmail.com
mailto:rachel@mentercaerdydd.cymru
mailto:eluned@press0.plus.com
mailto:dilwynjones51@hotmail.com
https://memoartscentre.co.uk/cy/Shows/cerdyn-post-o-wlad-y-rwla/

Bwytai Merch y Ddinas 

Lowri Haf  Cooke 

Bodega 

I ble aeth y gwanwyn, gyd-ddinasyddion? Oes na 
obaith o weld yr haul ym mis Mai? Tan hynny 
gadewch i ni gefnu ar yr hen dywydd gwael, a dewch 
gyda fi am flas o Sbaen yn ‘Lakeside’! Nawrte, 
anghofiwch am fan Mr Whippy ar lan y llyn, ac 
osgowch gaffi Terra Nova fel y pla. Da chi, peidiwch 
ag oedi ger y goleudy, plis – s’dim amser ‘da fi 
draethu am fordaith drasig yr hen Scott i’r Antarctig 
heddi’... Dewch nawr, heibio’r elyrch gwyn ar hyd Heol 
Dwyreiniol y Llyn. Mam bach, rhowch y bag 
Warburton’s na gadw, chi ddim i fod i fwydo’r adar! 
Trowch i’r dde ger Lakeside Drive, a, jiw, gyfeillion, y’ 
chi’n gweld yr haul? Dyna fe, yn pefrio i fyny fry... ie 
wir, uwch Clearwater Way! Jiw, y chi’n arsylwgar. 
Nage wir, nid cyd-ddigwyddiad mo’r enw; mae’n 
debyg ei bod hi’r un mor drofannol ochre ma o ‘lower 
Cyncoed’ ag ar draeth Clearwater, Florida!  

Fyny, fyny â ni, bron iawn 
tuag at dafarn y Discovery. 
Nawrte, peidiwch a throi i’r dde 
am beint o Brains S.A., na 
chwaith i’r chwith i Tesco am 
gornetto. Gyfeillion, plis, bach o 
barch os gwelwch yn dda. Fe af 
i weld nawr os oes na le i ni gyd 
yn Bodega... 

Hola? Shwmae? Oes lle yn y 
llety os gwelwch yn dda? Oes? 
Muchas gracias i chi, seňorita... 
af i ddweud wrth bawb arall, ma 
nhw jyst mas tu fas.  Reit, 
calliwch bawb, ma’r lle ma’n reit 
swanc. Neb i edrych fel bo 
nhw’n dwristiaid, plis, triwch 
ymddangos fel bod digon o 
Ewros yn y banc... Oes, mae na 
ddeg bwrdd bach, yna lle i saith ger y bar. Do... ’wi di 
cael pip ar y tai bach yn barod... sebon Good Wash 
neis, ch’mod, o Fro Morgannwg, a teils ffasiynol lliw 
teal andros o hardd. Inspo ffab ar gyfer shed yr ardd... 
Rrreit, mewn â ni, ac er mwyn dyn, peidiwch a gwgu 
ar y rhestr win. Ydy, mae’n ddrud, ond siawns gen i 
bod na win y tŷ...  o..  nago’s fel mae’n digwydd... 
ahhhh, na ni te, glasied bach o rwbeth Portiwgeaidd 
am – faint?? – ‘yes, lovely, thanciw’ – nawr gwnewch 
iddo bara, er mwyn dyn!  

A sôn am y bara... o, beth yw hyn? Croqueta 
Bodega? Tamaid bach yn rhad ac am ddim i aros 
pryd... wel sôn am hael. Diolch yn fawr. Mmmm, ie, 
bach o grynsh!! Caws Manchego dwi’n meddwl yw’r 
dandryff ar ’i ben, na beth ddwedodd y boi bach ta 
beth... Reito, beth am bip ar y fwydlen... . O, er mwyn 
y mawredd, peidiwch chi â dechre. Oes, mae na is-
adran ‘platiau bychain’, fel pobman arall yn y 
Brifddinas, ond shgwlwch, ma na ddetholiad o ‘big 
plates’ ’fyd. Beth wedest ti?? Na, does na ddim 

McDonalds cyfleus i Lakeside... Beth? Rhag dy 
gywilydd, fyddwn ni ddim yn mynd ar gyfyl Marks 
Llanishen ar y ffordd adre!  Dwi ddim yn gwbod pam 
bo fi’n boddran trefnu owting bach misol i ni wir...  
oreit, oreit, gewn ni rannu ambell blatiad te... ie,  jyst 
fel ma nhw’n neud ar y cyfandir. Nawr, pidwch a 
dechre ar Brexit. Fi ma i gal bach o ginio nid i drafod 
gwleidyddiaeth, er mwyn dyn... Beth am un pwdin 
rhyngthon ni te? Be ti’n meddwl, ‘sai’n rhannu’n 
dessert i da neb?’ Y bolgi ewn... Jiw ma’r gwydrau dŵr 
tap ma’n hardd iawn fyd... Ac ond yw’r wal o winoedd 
ma’n edrych yn swish? 

Co’r weinyddes ma’n dod, nawr ydyn ni gyd yn 
gytûn? Gewn ni groceta bach arall, blas Sobrasada 
tro ma, a  – ife? Ie... bara fflat blas garlleg plis... yna 
gewn ni blatiad bach o’r betys, yna’r pys, garlleg gwyllt 
a mintys... isht am funud newch chi, odw, fi’n gwbod 

allen ni gal tri bag o Birds Eye Peas 
am yr un prish ... Sori bach! Le o’n 
i... Gewn ni’r rymp cig oen i fel 
‘main’ i’w rannu rhyngthon ni te, os 
gwelwch yn dda, a gewn ni weld os 
oes lle am desserta. Diolch yn fawr! 

Wel, na fwydlen a hanner... ody, 
ma popeth yn dod o’r tân. Beth ma 
‘Fuego y Vinio’ yn ei feddwl? Wel 
‘tân a gwin’ yn Castellano, ondife? 
Chi’n gweld y cogyddion ifanc wrthi 
yn y gornel, co’ nhw’n paratoi’n 
garlic confit flatbreads ni yn y gegin 
agored. Na, sai’n credu bod angen 
Factor 50 arnyn nhw, ond fi’n siwr 
bod da nhw gyflenwad da o Savlon 
mas y bac... Ma gwreichion yn gallu 
poeri’n bell iawn. Ges i bothell a 
hanner ar ôl neud brecwast i 

McNabs bore ma, digon mawr i alw chi arno fe... 
Nage, y bothell, nid ’wnco mynco. 

Sori bach, gwêd to... pwy yw’r bobol tu ôl i 
Bodega? Wel y teulu Martinez ondife, enw mowr yng 
Nghaerdydd ers blynyddoedd lawer. Wel, ers yr 80au 
o leia. Dda’th Benigno, y penteulu ch’wel, yr holl ffordd 
o Galicia, gan agor Le Monde ar Stryd Santes Fair, 
yna Champers a’r Brasserie lawr grisie... ie, nhw nath 
addasu El Puerto a Custom House y Bae. Ma’r mab 
yn bartner busnes i Dudley Newberry off y teli, a ma 
nhw’n rhedeg y Miskin Arms ar gyrion y ddinas. Ody, 
lle lyfli – ma ’da nhw ddêl gwych yno am ginio, dau 
gwrs am £17.95. Hei, fydd rhaid i ni gofio bwcio bwrdd 
yno yn ystod wythnos y ’steddfod... wel s’dim lot o 
westai yn Rhondda Cynon Taf, o’s e, ond fi’n clywed y 
bydd Premiere Inn Llantrisant yn llawn gogleddwyr. A 
beth am hwn te? Wel, ma Bodega yn frawd-fwyty i’r 
Priory yng Nghaerleon,  sy’n perthyn i’r un teulu... y 
bwyty swanc na sy’n dyddio nôl i 1180, pan odd yr ab 
Owain Gwynedds yng ngyddfe’i gilydd. Nage, nage... 

 nage bwyty odd e bryd hynny yr ionc, mynachdy 
Sistersaidd ondife?  

O, ma’ ni... be’ ’sda ni ’ma? Www, ma’r flatbreads 
ma’n ffein... ie, fel bara garlleg ond mwy posh. Mam 
bach, ma’r betys ma’n biwtiffwl...  ’da bach o gnau a 
chaws gafr. Perffeth. O’dd gas da fi 
beetroot yn yr ysgol chw’el, ond ma’r 
blas naturiol mor felys... a dim sôn 
am finegr pinc llachar! Reit te bawb, 
g’newch lle i’r cig oen. Weeel, na 
hyfryd. Ody,  ma fe i fod yn binc yn y 
canol. Oooo’r mowredd, am hyfryd, 
ma fe’n toddi yn y geg.... Nawr, do’n 
i byth yn meddwl mai’r saig pys 
bydde’n ffefryn i ond wir i chi, ma 
fe’n fendigedig. Yn ddathliad o’r 
gwanwyn, a ma fe’n mynd yn 
berffeth da’r cig oen...  ohh, gad dy 
ddwli, sdim angen tato a grefi ’da 
bob dim!  

Weeel odd hwnna’n hyfryd. 
Nawrte, beth y chi’n meddwl... o’s lle 
ar ôl yn y stwmog? Fe af i am y 
Burnt Basque Cheesecake wi’n 
credu... i gal cymharu da un Asador ondife? Odi, ma 
fe i fod wedi’i losgi, ar bwrpas. Nage camgymeriad, 
nage. Nawrte, beth odd y linell na ar y radio pwy 
dd’wrnod, ‘wastad yn mynd i Wlad y Basg, byth yn 
mynd i Sbaen.. ’ – wel na fe ch’wel, odd Dave 
Datblygu yn llyged ‘’i le. On’d yw Donostia’n ddinas 

ddelfrydol? Ti’n benderfynol o fynd am y sticky toffee, 
wyt ti? Rhyngthot ti a’r diffyg traul ’na am dri o’r gloch 
y bore... O co’ fe’n dod... be ti’n meddwl, ‘wedes i bo fi 
ddim yn rhannu pwdin da neb’? Der’ m’lan ’achan, un 
llwyad fach... Reit, pidwch gweud dim byd, ond ma’r 

gacen gaws ma di cyrdlo... ma fe fel 
ŵy di scramblo! Ond ma fe dal i 
flasu’n neis, cofiwch, rhyw dwtsh o 
sitrws... y caws gafr siwr o fod... a’r 
cro’n wedyn, wedi’i garameleiddio. 
Hyfryd. Ond ddim cystal ag Asador. 
Ma un ffein y jiawl i ga’l yn Waitrose 
ch’mod... Dewch nawr ferched, 
helpwch fi mas. Diolch byth i fi 
wishgo trowsus elasticated waist. 
Oooo, mam bach, fi di stwffo.... 

Iawn te, gewn ni’r bil os gwelwch 
yn dda. O co fe off, y diva ag e, ‘my 
pills, my pills!’. Dere m’lan, beth yw’r 
damej? Iyyyffach gols... wel, 
gawson ni wledd a hanner, yndofe, 
a rhoi’r byd yn ei le. Newn ni rannu 
fe rhyngthon ni gyd te... Beth wedes 
di nawr? Na, dy’ ni ddim yn mynd i 

McDonald’s Llanishen, a na’i diwedd hi. Hwyl Fawr! 

Bodega, Amber Vista, Clearwater Way, Lakeside 
CF23 6DL; 02920 944377 

Gwledd, Bwytai Cymru a Canllaw Bach Caerdydd gan 
Lowri Haf Cooke – ar werth yn eich siop lyfrau lleol ac 
ar www.gwales.com 

Mae Steffan Webb yn pwyso a mesur tymor 
cymysglyd tîm Dinas Caerdydd. Cafwyd rhai 
buddugoliaethau nodedig gan gynnwys ennill yn erbyn 
rhai o dimau gorau’r Bencampwriaeth fel Ipswich a 
Southampton. Hefyd buddugoliaeth wych yn erbyn 
Abertawe fis Medi sy’n teimlo’n bell yn ôl erbyn hyn. 
Yn wir, roedd y ddwy gêm hynny, lle bu goliau hwyr 
iawn, yn cynnig gobaith ar gyfer y dyfodol. Yn y 
fuddugoliaeth yn erbyn Southampton, sgoriodd y 
Cymro Cian Ashford yn yr eiliadau olaf i sicrhau 
buddugoliaeth wych i’r Adar Gleision. Ai rhoi mwy o 
gyfle i chwaraewyr ifainc y Clwb yw’r ffordd ymlaen? 
Beth yw dyfodol Aaron Ramsey sydd heb chwarae 
rhyw lawer i Gaerdydd eleni yn sgîl anafiadau? 
 

Mae tymor pêl-droed Caerdydd ar ben er bod dwy 
gêm ar ôl. Llwyddiant? Wel, gwell o lawer ond dwn i 
ddim am lwyddiant. Dy’n ni heb ennill dim byd ac heb 
gyrraedd y gemau ail gyfle.  Ar y funud yma dy’n ni 
ddim yn gwybod os yw Erol Bulut, y rheolwr sydd 
“ddim yn hoffi colli”, yn mynd i fod gyda ni am dymor 
arall. Gobeithio bod ‘na benderfyniad’ erbyn i chi 
ddarllen  hyn. 

Gan ein bod ni wedi ennill 19 gêm ond colli 20, 
gyda 5 yn gyfartal, rhaid bod y rheolwr yn siomedig. 
Roedd  wedi mynegi ei siom gyda’r clwb adeg y  
Nadolig. Do’ nhw ddim yn hoffi hynny. Mae dwy gêm i 
fynd wrth gwrs ond cael a chael fydd hi. Felly dyma ni, 
ganol y tabl. Mae hyn yn llawer gwell na’r 
blynyddoedd diwethaf! 

Roedd yr agwedd “sgorio mwy na’r tîm arall” wedi 
golygu sgorio un yn fwy na’r tîm arall. Ac wedyn 
amddiffyn, amddiffyn, ac amddiffyn ychydig yn fwy. 
Ond roedd hwyl hefyd wrth weld nifer o goliau hwyr yn 
y gemau oedd yn esgus am sawl dathliad.  

Iawn, i ddod lawr oddi ar y ffens, dwi’n gobeithio 
gweld blwyddyn arall o Erol Bulut Mae ennill 50% o’ch 
gemau yn dipyn o gamp. Mae’n rhywbeth i adeiladu 
arno er ein bod ni heb adeiladu rhyw lawer! Ewch i 
gael tocyn am y tymor nesaf ac efallai  gawn ni fyw 
mewn gobaith unwaith eto. 

Colofn Chwaraeon Hywel Owen 

http://www.gwales.com

Moli’r Magnolia  
O bosib y magnolia yng ngardd fy nhad, dafliad llyfr 

emynau o Eglwys Gadeiriol Llândaf, sy’n gyfrifol am fy 
niddordeb yn y coed hynafol yma. Mae’n berffaith 
grwn a’r canghennau gosgeiddig yn ymgrymu tua’r 
llawr. Rhan fwya’r flwyddyn mae’n cuddio o dan 
glogyn o ddail gwyrdd. Ond am bythefnos, a 
phythefnos yn unig, ym mis Mawrth, mae’n ffrwydro 
fel tân gwyllt o wyn a phinc. 

Nawr bod y tŷ a’r magnolia bellach yn eiddo i fi, 
rwy’n ceisio cadw cofnod o’r goeden ar ffurf lluniau a 
cherddi. Pan ddaw’r sioe flynyddol, rwy’n rhannu’r 
lluniau ar fy nghyfryngau cymdeithasol ac erbyn hyn 
mae pobl eraill yn rhannu lluniau o’u coed nhw. 
Chwiliwch amdanynt ar #magnoliaweek  

Rydyn ni’n ffodus iawn yma yng Nghaerdydd bod 
gyda ni doreth o magnolias i’w mwynhau. Yn ystod y 
‘tymor,’ cerddwch drwy’r Eglwys Newydd neu i fyny 
Ffordd y Gadeirlan. Ond y gorau oll yw’r clwstwr 
cyfoethog, yn binc a gwyn a phorffor, yng Ngerddi 
Bute wrth ochor y castell.  

Mae mwy nag un math o magnolia. Dyna i chi’r 
soulangeana porffor, y sieboldii a’r stellate gyda’i 
phetalau gwyn main fel seren. Mae modd hefyd 
gwneud gwirod allan o’r petalau. Gallwch chi ei 
ychwanegu at gin neu fodca neu ei dywallt ar ben 
salad. 

Roedd magnolias ar y blaned hon 95 miliwn o 
flynyddoedd yn ôl, ie, yn oes y deinosoriaid. Ond 
doedd gwenyn heb esblygu bryd hynny ac mae’r coed 
hyd heddiw yn cael eu peillio gan chwilod.  

 

 

Mae’r ffaith mai ond am ychydig wythnosau y maen 
nhw’n blodeuo, yn gweiddi arna i, ‘Dathlwch 
brydferthwch - a byddwch fyw yn awr.’ Dyma felly 
gerdd i’ch cadw chi i fynd tan ‘Wythnos y Magnolia’ 
2025.  

Gwn mai marw sydd yn rhaid 
Try y blodau pinc yn llaid. 
Ond gwanwyn nesaf cwrddwn ni 
Pan dyrr dy wawr uwchben ein tŷ. 

           Tim Hartley Twitter - @timhhartley 

Gwylio’r Geiniog 

Huw Aled Accountants 

• Ar ddechrau'r flwyddyn dreth newydd, dyma rai 
materion i'w hystyried: 

• Lwfans personol: mae'r swm di-dreth gall 
unigolion ei ennill cyn talu treth incwm yn aros ar 
£12,570. Gallai'r rheini sy'n derbyn pensiwn 
gwladol ddechrau talu treth am y tro cyntaf, os yw 
eu pensiwn gwladol yn uwch na £12,570 y 
flwyddyn. 

• Lwfans llog ar gynilion: mae'r lwfans di-dreth ar 
gyfer incwm llog yn parhau i fod yn £1,000 ar 
gyfer trethdalwyr cyfradd sylfaenol, £500 ar gyfer 
trethdalwyr cyfradd uwch a £dim ar gyfer 
trethdalwyr cyfradd ychwanegol. Pan roedd 
cyfraddau llog yn 0.5%, roedd angen o leiaf 
£200,000 o gynilion arnoch cyn cyrraedd y trothwy 
di-dreth o £1,000 (£100,000 o gynilion ar gyfer y 
trothwy o £500). Gan fod cyfraddau llog bellach 
dros 5%, dim ond £20,000 neu £10,000 (os ydych 
yn drethdalwr cyfradd sylfaenol neu uwch) sydd ei 
angen arnoch i fod mewn perygl o dalu treth ar 
eich incwm llog. 

• Lwfans difidendau: mae'r lwfans difidend di-
dreth yn gostwng o £1,000 i £500. Os ydych yn 
perchen ar gyfranddaliadau y tu allan i ISA, efallai 
y bydd angen i chi ddatgan eich difidendau 
blynyddol i'r Swyddfa Dreth o hyn ymlaen. 

• Trothwy budd-dal plant: mae’r trothwy ar gyfer 
dechrau ad-dalu budd-dal plant yn cynyddu o 
£50,000 i £60,000 o fis Ebrill 2024, gyda’r trothwy 
am ad-daliad llawn o fudd-dal plant yn cynyddu o 
£60,000 i £80,000. 

• Treth ar eiddo ar werthiant tai: mae'r cyfradd 
uwch o dreth ar eiddo o werthiant tai wedi 
gostwng o 28% i 24% ers 6 Ebrill 2024 (mae'r 
cyfradd is yn aros ar 18%). Os ydych yn ystyried 
gwerthu tŷ, cysylltwch â ni am amcangyfrif o'r 
treth ar eiddo byddai'n ddyledus. 

Cwestiynau Huw ac Aled: Mae fy rhieni oedrannus 
iawn yn byw mewn tŷ sydd â phedair ystafell wely ac 
sydd mewn lleoliad da a gwnaethon nhw gael morgais 
"shared appreciation" yn 1998 gyda Bank of Scotland. 
Roedd termau'r morgais yn ofnadwy. Nid oedd llog yn 
daladwy ar y morgais, ond mae’r banc yn cymryd 75% 
o'r cynnydd yng ngwerth y tŷ ers 1998, sy’n swm 
enfawr o arian. Dyw'r banc ddim wedi bod o gymorth. 
A ellir gwneud unrhyw beth? 

Mae'r morgeisi hyn, a werthwyd gan Barclays a Bank 
of Scotland rhwng 1997-1998, wedi rhoi straen enfawr 
ar lawer o deuluoedd, gan arwain yn aml at golledion 
o gannoedd o filoedd o bunnoedd. Bu achos 
cyfreithiol, llwyddiannus yn ddiweddar lle gwnaeth 
banc gytuno i dalu swm o iawndal, ond heb unrhyw 
gyfaddefiad swyddogol. 

Mae Huw yn gweithredu ar ran un teulu gyda chais 
cyfreithiol newydd, ar y cyd gyda chwmni o gyfreithwyr 
o Lundain. Os ydych chi neu unrhyw berthnasau / 
ffrindiau mewn sefyllfa debyg, cysylltwch â Huw yn 
gwbl gyfrinachol ar 029 2069 4524. 
 
Am fwy o fanylion cysylltwch â ni drwy: 
Huwaledaccountants.com neu 029 20694524 

Agoriad Gwesty’r Vulcan  

Bydd Gwesty’r Vulcan Hotel yn agor i ymwelwyr yn 
Sain Ffagan Amgueddfa Werin Cymru ar 11 Mai 
2024. Hir yw pob ymaros, a bydd y dafarn yn 
croesawu ei chwsmeriaid cyntaf ers degawd a mwy 
pan fydd hi’n agor y mis hwn. 

Agorodd Gwesty’r Vulcan yn 1853 ar Adam Street, 
Newtown, canolbwynt cymuned Wyddelig Caerdydd. 
Yn ystod ei hanes hir fe 
welodd newidiadau mawr 
wrth i Gaerdydd dyfu’n 
ganolfan ddiwydiannol a 
phrifddinas y genedl. 
Caeodd drysau’r dafarn 
am y tro olaf yn 2012. 

Ar ôl ymgyrch daer i 
arbed y dafarn, cafodd yr 
adeilad ei gynnig yn ffurfiol 
i Amgueddfa Cymru gan y 
perchnogion yn 2012. 

Dyma tîm adeiladau hanesyddol Amgueddfa Cymru 
wedyn yn dymchwel yr adeilad eiconig fesul bricsen 
a’i symud i Sain Ffagan. 

Bydd y Vulcan yn cael ei chyflwyno fel ag yr oedd 
hi yn 1915, blwyddyn bwysig i’r dafarn. Roedd hi 
newydd weld gwaith ailwampio mawr pan 
ychwanegwyd y teils brown a gwyrdd ar flaen yr 
adeilad, ac ailddylunio’r ystafelloedd. 

Pan fydd hi’n agor i’r cyhoedd 
bydd y Vulcan yn gwerthu cwrw 
wedi’i fragu’n arbennig gan 
Glamorgan Brewing Co. Gall 
ymwelwyr archebu bwrdd 
ymlaen llaw. Gallwch chi fod yn 
rhan o stori’r Vulcan hefyd drwy 
gyfrannu at y project.  

Dewch i fod yn rhan o stori 
Cymru – trwy ymweld â hi, 
gwirfoddoli, ymuno neu 
gyfrannu. 

   Rhif: 242 

 

 
 
 
 
 
 
 
Ar Draws       
7. Dal n’ôl o’r lle hwn Taliesin bach (6) 
8. Ymffrostio yng nghynnwys y siambr olion (6) 
10. ‘----- ei fen liw dydd 
       Ar ffordd yr ucheldir iach’ (EE) (7) 
11. Rhoi’r gorau i doli rywsut (5) 
12. Troi’r dial yn dyfiant (4) 
13. ‘Cawn esgyn o’r ----- anialwch 
         I’r beraidd Baradwys i fyw’ (DC) (5) 
17. Hyd a lled un tenau ar ddiwedd ei frecwast (5) 
18. ‘Roedd hi’n ----- o haf ar y gwrychoedd 
        A’r blodau’n beryglus o hardd’ (WNW) (4) 
22. Morglawdd ar faes (5) 
23. ‘Fe gymerodd blant bach ----- 
        Yn ei gôl, yn ei gôl’ (WNW) (7) 
24. ‘Hen linell bell nad yw’n bod, 
       Hen derfyn nad yw’n -----’ (DEJ) (6) 
25. Teigr nid oen ar yn ail sy’n dyner (6) 
     
I Lawr  
1. Pysgod di-ben yng ngheg y ci angen amddiffyn (7) 
2.  Malurio craig Edward bach mewn ffordd annwyl (7) 
3. Anifail n’ôl a mlaen (5) 
4. ‘A hysbys y dengys dyn 
      O ba radd y bo’i -----’ (7) 
5. Swnio’n gynnes a modrwy i gario (5) 
6. Dos o’r fath sothach (5) 
9. Dangos dannedd ar Ynys y Grug (9) 
14. Mae clod yn deilwng i anifeiliaid yr anialwch (7) 
15. Llef o’r Gogledd efallai yn peri chwerthin (7) 
16. ‘----- ni ddaw ei hunan; - daw ag och 
       Gydag ef a chwynfan’ (JM-J) (7) 
19. Pensaer cerdd dan droed (5) 
20. Cyrlio tres o gwmpas pen Gwen fel gwisg (5) 
21. Briw cant a hanner o esgyrn (5) 

Enillydd Croesair Rhif  240 
Robin Bateman, Yr Eglwys Newydd  

Atebion Croesair Rhif 240 
 

Ar Draws  
6 .Gwersyll   7. Tebot    9. Cludo   10. Destlus    
12. Cyffelyb iddo’n   14. Ansefydlogi   18. Dim glaw   
19. Troed   21 Dyddio   22. Daffodil 
I Lawr 
1. Dwylo  2. Drudwy   3. Llyn   4. Llestri   5. Goludog   
8. Peryglu   11 Pen y fan   13. Annifyr   15. Esgair    
16. Gerddor  17.Dewin   20. Bad 

Danfonwch eich atebion at Rhian Williams  
erbyn 5 Mehefin 2024 

22 Heol Cae Rhys, Rhiwbeina,  
Caerdydd, CF14 6AN  
Gwobr: Tocyn llyfr £10 

Noson yng nghwmni Hywel a Beti  

Dau o eiconau’r byd darlledu yng Nghymru. Dau o 
drigolion Caerdydd. Dyna yw Hywel Gwynfryn a Beti 
George. Y ddau bellach yn eu wythdegau – ond rhaid 
eu bod nhw’n bwyta rhywbeth arbennig iawn i 
frecwast gan eu bod nhw’n dau yn edrych yn llawer 
iau na’u hoedran. Peth braf hefyd yw bod y ddau yn 
dal i weithio’n gyson ar S4C ac wrth gwrs BBC Radio 
Cymru. Heb os byse’r byd dralledu yng Nghymru yn 
llawer tlotach hebddyn nhw. 

Mae eu lleisiau a’u 
hwynebau wedi bod yn rhan 
o aelwydydd Cymru ers y 
60au. Felly meddyliwch am 
y storїau sydd ganddynt i’w 
hadrodd. 

Yn Noson Yng Nghwmni 

Hywel a Beti (Cynhyrchiad Ad/Lib Cymru) ar Fehefin 
21ain 2024 yng Nghanolfan Celfyddydau’r Eglwys 
Norwyaidd yn Mae Caerdydd, cawn gyfle i glywed y 
storїau hynny pan fydd Hywel a Beti’n dod ynghyd ar 
lwyfan. Yn hanner cynta’r sioe fe fydd Hywel yn holi 
Beti ac yna yn yr ail hanner Beti’n holi Hywel. 

Cawn hanes cynnar Beti yng Nghoed Y Bryn, 
Ceredigion ac hefyd blentyndod Hywel ar Ynys Môn, 
flynyddoedd lawer cyn iddyn nhw ymlwybro i 

Gaerdydd – Hywel i Goleg Cerdd a 
Drama Cymru yn y 60au a Beti’n 
symud wedi cyfnod gyda BBC 
Abertawe. 

Noson heb ei hail heb os. 

Mae tocynnau ar gael ar wefan Yr 
Eglwys Norwyaidd – 
norwegianchurchcardiff.com 

http://norwegianchurchcardiff.com/

